
        
            
                
            
        

    
	Ч. Арьяасүрэн

	 

	МАЛЧНЫ УХААН

	 

	"Гэгээрлийн яамны хэвлэл" 1964 оны номоос 

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

ЭМГЭН БУУРАЛ ЭЭЖДЭЭ ЗОРИУЛАВ

	 

	 


НЭГ

	МАЛ СҮРЭГ МИНЬ



	




	Аргалын утаа боргилсон

	Малчны гэрт төрсөн би...

	Ч.Чимэд

	 

	МАЛ ДАГАЖ ӨСӨВ

	 

	Бага байхад хөглөж явсны алийг тэр гэх вэ? Би лав л морь унах их дуртай байсан юм даг. Миний морь анхандаа алд хүрэхгүй бургас байлаа. Энэ морь минь өвс ч иддэггүй, ус ч уудаггүй, бэлчээрт адуутай хамт явдаггүй, тавьсан газраа байж байдаг морь юмсан. Нэг хоёр жил өнгөрлөө. Би жинхэнэ морь унаж сурав. Хонины номхон, хээр морь миний анхны унаа байлаа. Эхний үед хоёр хөлөө ганзагаараа даруулж уяулаад пог пог шогшихоос хэтрэхгүй байв. Намайг ингэж явахад Сайртын хөндийн гол замаар улаан тоос босгож хэдэн хүүхэд морь тарлаж харагддаг сан. Би хэзээ ингэж хурдны морь унаж сурах бол гэхээс тэсэж ядан нүдэнд минь морины уяа үзэгдэж, нарийн цээл хоолойгоор гийнгоолох сонстож, хашин хээр морио унаад л уралдаж яваа юм шиг бодогддог сон. Бас агсан моринд ташуур өгч, жолоог нь хааяа татасхийж, уурга бариад адуун сүргийн зүг хатируулж тэднийг хуйлруулан хөөгөөд гол руу оруулах сан гэж бодогддог байлаа. Заримдаа ороо морийг уургалах гэж сүргийн дундаас цойлдуулан, толгойд нь хуйвны гогцоо оруулж эрчлээд, эмээл дээрээ хөндлөн сууж, гуд татан зогсоохыг хүснэ. Би тэгж чадахгүй учраас хүсэн мөрөөдөж байлаа. Харин хар тарлан тугалаа сүүлдэн хөөж нэг тийшээ огцом эргэхэд нь савж ойчиж үзсэн.

	Намайг хамгийн анх морь уургалсан гэж та нар бодож байна уу? Үгүй ээ. Том хүмүүсийн уурга надад дамналдаад би түүнийг даллаж чадахгүй, чөлөөтэй эргүүлж ч барахгүй байв.

	Тэгэхээр нь би тугал хариулахдаа барьж явдаг шилбүүрийнхээ сурыг уяж хуйв болгоод хар тарлан тугалаа уургалж билээ. Уургын хуйв толгойд углагдаж, хүзүүнд нь сур эрчлэхийг мэдсэн тугал, алд хүрэхгүй шахам шилбүүрийг минь гараас шувт татан харайлгаж тонгочсоор хугалчхав аа. Миний анхны уургалалт иймэрхүү өнгөрлөө. Дараа нь өөр нэг уртхан уурга хийж аваад хөх ишгээ уургаллаа. Хөх ишигний толгойд миний уургын хуйв хэчнээн мэргэн орсныг яана. Нэг мэдэхэд тэр ишиг майлан цоройж, ийш тийш дүүлж байлаа. Хоёрдох уургалалтаар ишиг уургалж туршсан минь амжилттай боллоо.

	Гурав дахь уургалалтаараа нэг унаганд даллаж орхисон чинь нөгөө унага нүд ирмэхийн зуур намайг гуд татаж унагаад уургыг чирч сүүлээ өргөн хар хурдаараа давхиж одов. Миний аз ирэхэд уургын хуйв алдуурч, унага ч гайхал юмнаас салж, би ч уургаа хугалуулалгүй үлдэв. Би дандаа морь уургалах тухай ярьдгийг чи сонсож байгаа биз дээ. Чи харин саальчин Хумбаа гуайтайгаа уулзвал дандаа мал саах тухай сонсоно. Тэр багадаа өөрөөсөө том шахуу модон хувин чирсээр хоттой хонины дунд орж үзэгдэхгүй болдог сон. Хааяа би саах хонийг нь хүзүүдэж өгдөг байв.

	Мал малын захад өссөн бага насыг минь он жилүүд элээлээ. Юм бүгд хувьсаж өөр болоод... би ч өөр болжээ. Тэгэвч тэр үеийн явдлууд сэтгэл оюунд тодхон. Одоо бол би нэгдлийн адуучин. Хумбаа, саальчин болсон. Бид хар багаасаа мал дагаж өсөөд өтлөх насанд хүрэв. Бидэн шиг хүмүүс монгол нутагт үй түм бий. Тэд цөмөөрөө малд дуртай, малд хайртай. Тэд цөмөөрөө багачууд та нарыг малчин болж өсөөсэй гэж хүсдэг.

	Тийм учраас би, энэ номоороо, мал сүрэг хаанаас бий болсон, манай өвөг дээдэс мал сүргээ жилийн дөрвөн улиралд хэрхэн маллаж ирсэн, түүнийг би хар багаасаа яаж ойлгож, мал сүргээ хайрлаж сурсан тухайгаа багачуудад ярьж өгөхийг хүссэн юм. Миний ярианы зарим нь үлгэр шиг юм ч байж болно.

	Тэгэхдээ тэр бүхнийг малчин хүн л таньж мэдсэн гэдэгт хэн итгэхгүй байх билээ дээ. Ингэхэд миний бүр багад тохиолдож байсан элдэв учралууд, сонссон уншсан бүгд сэтгэл оюунд ургаж ирэх юм.

	 


УДМЫНХАН

	 

	ХУЛАН

	 

	Энэ явдал чухам хэдийд болсныг сайн санахгүй байна. Адуучид хулан барихаар хойноос нь хөөсөн боловч удалгүй тэдний бараа тоосон дунд алга болов.

	Маргааш нь өөр газар хулангийн гүүнүүд унагаа дагуулж азаргынхаа хамт бэлчиж явлаа. Азарга нь сүргийн сүүл барин давхиж, хоцорсон унагыг хөөж адууг гүйцнэ.

	Адуучид уясан морьдыг ээлжлэн сольж унаад зэрлэг адуунд амраах завдал өгөлгүй хөөв. Зогсолтгүй хөөцөлдсөний дараа унагануудын тэнхээ барагдан эцэж сульдан хоцроход азарга нь тэднийг хөөж гүйцнэ.

	Хамгийн эцэст нэг бяцхан унага унав. Адуучид давхиж ирээд бүхий л чадлаараа эсэргүүцэж байсан тэр унагыг ногтоллоо. Бас нэг унага унасанд азарга нь түүнийг орхиж явалгүй, дэргэд нь хуй салхи шиг хүрч ирээд газар цавчих, шүдээ хавирах зэргээр сүр бадруулж байгаад жаахан сэхээ ормогц дэлээс нь шүдээрээ татан босгож адуу руугаа хөөн аваачив. Азарганы зан дэндүү догшин учир адуучид тэр унаганд халдахыг зориглосонгүй...

	 

	* * *

	 

	Хэдэн арван хоног өнгөрлөө. Зуны сарын нарлаг нэгэн өдөр залуучууд даага, шүдлэн сургах болов. Эдний дотор нөгөө хулангийн даага байсан билээ. Түүнийг эмээллэж унахад хэсэг булгиж байснаа хойшоо ухран явсаар савж ойчив.

	Хачин юм даа. Гэрийн адууны даага, шүдлэн урагшаа явж байхад хулангийн даага л хойшоо ухарч юм л бол савж ойчно. Бусад даага шүдлэнгүүд түүний энэ араншинд гайхаж байгаа бололтой чихээ хулмайлган: «Адуу бид нар бол хэзээнээс нааш хүмүүсийн унаа болж, хөлийн шандсаа гайхуулж, хөндлөн гулд давхиж ирсэн юм. Энэ бол нэг ёсны эрдэм билээ. Чи тэгэхэд ямар зан гаргаж байна вэ? Бид адилхан эмээл тохуулж үзээгүй шүү дээ» гэх адил бүлтгэнэн харцгаана. Хулангийн даага хариуд нь «Та нар намайг мэдэхгүй байна. Хулан биднийг салхинаас өөр юм унадаггүй. Тэгэхээр эмээл тохуулж, нуруун дээрээ хүн мордуулна гэдэг нэг л эвгүй байна. Харин та нар бол өөр хэрэг. Хэдийгээр бид удам нэгтэй боловч та нар хүнтэй амьдарч ирсээр хэдэн мянган жил болжээ. Би хүнтэй яасан ч эвлэрэхгүй» гэх шиг улам омголон булгиж байснаа нуруун дээрээ шалз шиг наалдсан залуу эрийг унагаж чадахгүйгээ мэдэж өөрөө савж ойчив.

	Эмнэг сургалтыг шохоорхогчдын дунд зогсож байсан бяцхан бор хүү сэтгэл нь ихэд хөдөлсөн бололтой,

	— Ийм жижигхэн байж ямар их зөрүүд юм бэ? гэж дуу алдав. Моринд хорхойтой ухуулагч Даваа гуай:

	— Хулан зэрлэг адуу болохоор ийм араншин гаргах нь ч аргагүй ээ. Бие гүйцсэн хулан 130-135 сантиметр өндөр, бие бялдраар жижиг ч гэсэн чээж өргөн, толгой хүнд, дэл богино босоо, сүүл шингэн, зүс хул хонгор, хөлдөө сагаггүй, нуруугаа голлосон хар судалтай байдаг юм.

	Эдний ойрын садан тахь баруун Жунгаарын тал, Тахийн Шар нуруугаар үзэгддэг. Бас Африк тивд эрээн тахь байдаг гэж ярив.

	Хэдэн өдрийн дараа хулангийн даага, хүний чадал хүчтэй гарт номхорч, жолооны залах зүг салхи мэт хурдлан давхих болов.

	 

	ЭГЧ НЬ ДҮҮДЭЭ ЮУ ЯРИВ

	 

	Янжин охин нэгдүгээр ангид сурдаг. Тэр дөнгөж цагаан толгой үзэж байгаа юм. Янжин Б, В хоёрыг О, Ө хоёрыг, У, Ү хоёрыг хааяа сольж уншина. Болдмаа эгч нь түүнд яаж унших тухай зааж өгөөд

	— Чи биеэ дааж хурдан уншиж сур. Тэгвэл янз бүрийн сонин ном уншиж ихийг мэдэх болно гэлээ. Янжин жаахан бодсоноо:

	— Тэр номд чинь юу байдаг юм бэ? гэж шалгаав.

	— Юм болгон бий. Жишээлбэл: Миний одоо уншиж байгаа номд үхэр яаж үүссэн тухай гарах юм. Эхлээд «Тур» гэдэг зэрлэг үхэр байж. Тэр үхрийг хүмүүс барьж тэжээжээ. Тур бол биеэр том, өндөр нь 140-150 сантиметр, өргөн толгойтой, бат бэх эвэртэй, чадалтай, хурдан амьтан юм.

	Тэжээвэр үхрийн төрлийн амьтад Америкт бизон, Европт зубр, Азид одос, бөхтэй үхэр байдаг гэнэ гэж ярив. Янжин шанаагаа тулж их л бодол болжээ. Тэгээд тэр:

	— Одоо тур бий юу гэв.

	Одоогоос 300 жилийн өмнө 17 дугаар зууны үед үхэж үрэгджээ. Харин түүний үр ач нь манай үхэр сүрэг шүү дээ гэж эгч нь тайлбарлав.

	 


ЭЛСЭН ДАЛАЙН ОНГОЦ

	 

	Нүд алдам цэлийсэн элсэн талд тэмээн жин цувна. Тэднийг алсаас харвал долгиолон давалгаалж, үелзэн мяралзсан далайн дунд том том далбаат онгоцнууд хойно хойноосоо цувран явж байгаа мэт үзэгдэнэ. Гэтэл угалз гэдэг улаан тоос дээшээ харван олгойдоод аюулт хүчтэй харанхуй элсэн шуурга яах ийхийн завдал өгөлгүй нөмөрлөө.

	Хамгийн сүүлд явж байсан хоёр тэмээ ижлээсээ тасарч шуурганд туугдан одов.

	Хэдэн өдөр үргэлжилсэн хар шуурга намдаж аагим халуун өдөр болов. Нөгөө хоёр тэмээ тэнэж яваад нэгэн цав толгодын завсраар гартал олон тэмээ сүртэй гэгч шаргалтан харагдлаа. Эд бол гэрийн тэмээ биш хавтгай нэртэй зэрлэг тэмээ байлаа.

	Тэмээн гөрөөснүүд буйлан ирж яваа хоёр тэмээг хараад хулжиж алга бололгүй дороо зогссоор байв. Тэд удмын нөхдөө тааламжтай угтан авлаа. Хэрэв хүн юм уу, ямар нэг араатан ойртон очсон бол зам чигээ маш түргэн өөрчлөн гуу жалгаар биесээ нуун зугтах байсан билээ.

	 


АРГАЛЫН СҮРЭГТЭЙ ДАЙРАЛДАВ

	 

	Орог саарал хочтой чоно өдөржин доншуучлаад хоол олоогүйдээ баахан сэтгэл тавгүй, эвшээж суниан, элдэвлэж байв. Тэгтэл дээгүүр нь нөхдийнхөө дунд «чимхлүүр» гэж алдаршсан хэрээ нисэж өнгөрөхдөө:

	— Найз минь чи өнөөдөр гунигтай байх чинь. Ах дүү нараасаа хэн нэгээ анчны гарт өгчихсөн юм биш биз дээ? гэж чононд бялдуучлав.

	— Үгүй ээ, ойрдоо ч өлзийтэй байна шүү. Харин ходоод гэдэс хоржигноод өлөн болохоор явах дургүй хүрээд байх юм гэв. Саяын үгийг хэрээ, завшаантайд тооцон дотроо баярлан «би ч гэсэн хоолтой залгах нь» гэж бодоод:

	— Ээ харла аа. Чи алийн болгон ингэж хэвтэх вэ? Энүүхэн хөтлийн цаана хариулгагүй хонь өөдөө өгсөж явдаг шүү, тэднийг дагуулж яваа шар халзан ирэг ч мөн лундгар эд билээ гэж гуаглав.

	Өлөн чоно тэсэж чадсангүй. Босож дөрвөн хөл дээрээ суниагаад нөгөө хонин сүргийн зүг шогшиж гарав. Орог саарал ойртож очоод хаданд биеэ нууж хэсэг ажигласнаа хавьд хүн байхгүйг мэдэж гэнэт ухасхийлээ. Тэрбээр агшин зуур хэд хэдэн хонь барилж орхив. Хонин сүрэг хэсэг хэсэг хуйларч хандсан зүгтээ давхилаа. Орог саарлаас амь зулбан зугтсан шар халзан ирэг тэргүүтэй хэдэн хонь хамгийн алсын ууланд зэрлэгшин амьдрах болов. Тэд нэг өдөр санамсаргүй сүрэг аргал угалзтай дайралдав.

	Шар халзан ирэг өөрсдийн төрлийн нөхдөө ихэд гайхан харж, хонинуудаа чимээ гаргаж болохгүй гэдэг дохио өгчээ. Тэдний биерхүү тарган, бас том эвэртэйд нь атаархах сэтгэл төрөв.

	Харин аль дээр цагт хонь аргалаас үүссэн гэдгийг тэр мэдэхгүй учраас удтал мэлэрч зогссон билээ.

	 

	ТОВЧ ТҮҮХ

	 

	Ямаа энэ дэлхийд их л омголон төржээ. Тэр сэргэлэн цовоогоо үзүүлэх гэж үргэлж хад чулуу руу авирна. Ингэж яваагаа тэр өөрийн эртний өвөг янгирыг дуурайсан гэнэ. Түүнд бас бардамнадаг нэг юм бий. Юу гэвэл хэдэн мянган жилийн өмнө хүмүүс зэрлэг янгирыг барьж, гэрийн болгон тэжээж сүүг нь сааж уудаг байлаа. Ийм учир ямаа өөрөө анхны саалийн мал мөн.

	Ямааг, өсөж үржихдээ амархан гэж малчид ярилцана. Жилд хоёр удаа ишиглэхдээ ихэрлэх нь ч олон удаа тохиолдоно. Түүний товч түүх ердөө энэ дээ.


АЛЬ НЬ ХААНА ДУРТАЙ ВЭ?

	 

	МАНАЙ БҮЛЭГ ТАЛД

	 

	Манай салаа ургамлын цуглуулга хийх гэж талд янз бүрийн цэцэг цуглуулж явав. Урьд олон удаа үзсэн нэрийг нь мэдэхгүй ургамал зөндөө дайралдав. Бидний өмнө сүрэг хонь тавтай идээшилж хажууд нь бүдүүн гэдэстэй хашин байрын хээр морьтой, мод толгой зуусан жар орчим насны өвгөн сууж байв. Манай бүлгийн удирдагч Алтанзул:

	— Хүүхдүүд ээ, бид олон танихгүй ургамал түүж цуглуулга хийх гэж байна. Тэгээд ч эдгээр ургамлын бүгдийг мал иддэг юм уу, үгүй юү? Чухам ямар мал алинд нь илүү дурладгийг бас мэдэх хэрэгтэй. Тэр малчин өвгөнөөс асууж мэдье гэхэд бүгд

	— Тэгье, тэгье гэцгээн дуртай зөвшөөрцгөөлөө. Цөм нэг эгнэж жагсав. Харин тогтуухан идээшилж байгаа хонин сүргийг үргээчихнэ гээд бүрээгээ цангинатал үлээж, бөмбөрөө пар-пар нижигнүүлэн дуулим талаар цуурайттал дуулж очоогүй юм аа.

	 

	МАЛЧИН ӨВГӨН

	 

	Өвгөн гуай биднийг элэгсэг угтлаа. Энэ хүн хүүхдэд хайртай, тэдэнтэй ярилцахдаа дуртай байв. Бид өвгөнийг хүрээлж зогслоо. Агь хирсийн үнэр ханхлаад хөдөө тал юутай сайхан бэ?

	Өвгөн биднийг гярхай нүдээр тойруулан харснаа мөнгөн толгойгоо нэг илж, ямаан сахлаа нэг имрээд,

	— Би чинь та нарт юу ярих болж байна даа гэв.

	— Өвөө, бидний түүж ирсэн ургамлуудын тухай ярьж өгөөч, эсвэл аль мал ямар өвс ногоонд дуртай байдгийг хэлж өгсөн ч болно гэв.

	 

	ХОНЬ

	 

	Өвгөн хэсэг чимээгүй бодолхийлснээ:

	— Ямар малаас эхлэх вэ? гэв.

	— Хониноос, хониноос! гэж гэнэт Бэрцэцэг хэллээ. Араас хэн нэг нь:

	— Адуунаас гэж хашхирав. Өвгөн тайвнаар ийн өгүүлсэн нь:

	— Хааяа ухаа гүвээ, дов толгод дайралдах үргэлжилсэн талд хиаг, бутуул, нарийн хялгана, хирс, хазаар ургасан бэлчээр хонинд таатай. Та нар хар л даа. Миний хариулж яваа хонь хэчнээн тогтуухан идээшилж байна вэ? Бидний ингэж байгаа газраас аваад л Ханангийн ухаа, Хөх хошууны энгэр хүртэл агь, хирс, хэсэг хэсэгхэн бутуул ургаж шүү дээ.

	Харин Турхийн голын адаг, Хөх хошууны зүүн сугаар хонь хариулахад ер тогтож өгдөггүй юм даа.

	— Яагаад тэр вэ?

	— Тэнд элсэрхэг сул шороотой, бүдүүн өвстэй газар байгаа юм гэлээ.

	 

	ЯМАА

	 

	Цагаан чулуутын асга өөд хэдэн ямаа цоройно. Наанаас нь нэг хүүхэд:

	— Чаа, чаа гэж хашхирна.

	— Ямаа тийм л адтай шүү. Заавал хад асгатай уул руу авираад болдоггүй юм. Хад чулууны чөлөөгөөр ургасан навчит өвс ургамал, нарийн суль, хиаг, агь, мангир, бутуул, хурган чих, шувууны хөл, таанатай бэлчээрт дуртай юм даг. Харин уул нуруу хад асга байхгүй, цээл сайхан хөндий талд бол салхи сөрөөд цуваад байдаг. Тийм газар навчит өвс ургадаггүй юм.

	 

	ҮХЭР

	 

	— Та нарын түүсэн ургамал дотор өлөн, хиаг, ерхөг, суль, зөндөө байна.

	— Тийм ээ. Бид Ханангийн гуу жалга, адаг судаг Турхийн голын хөвөөнөөс олсон юм.

	— Наадахыг чинь үхэр иддэг юм. Голын хөвөөгөөр өлөн ширэг голдуу ургадаг. Ийм газар үхрээ дандаа бэлчээгээд байвал олигтой тарга хүч авахгүй дээ.

	 

	АДУУ

	 

	— Адуу, ямаа, сарлаг гурвын бэлчээр төстэй. Саяхан тэр баруун талаар улаан тоос босгож гол руу орж явсан адуу одоо тогтуухан гэгчээр сажлан уул өөд бэлчиж явна. Жин үдийн халуун болоход уулын орой дээр хурж зогсоно. Тэнд сэрүүхэн, ялаа батгана ч цөөвтөр байдаг.

	 

	САРЛАГ

	 

	«Сарлаг гэнэ. Сагсгар сүүлтэй их л догшин амьтан юм. Хонь, ямаа, үхэр, адуу, тэмээ гээд яг таван хошуу мал болно. Гэтэл сарлаг нэмэгдлээ. Зургаан хошуу мал гэж байх нь уу?» гэж Баатар боддог байлаа. Тэгээд өвгөнөөс:

	— Таван хошуу мал гэж би олон сонссон, сарлагийг нэмэхээр зургаан хошуу мал болох уу? гэж асуулаа.

	— Хаанаас даа хүү минь, сарлаг чинь үхрийн төрлийн амьтан байхгүй юу. Уулархаг өндөр газар юм уу, намаг руу л гүйгээд байх нь тэр.

	 

	ТЭМЭЭ

	 

	— Тэмээний тухай ярих л үлдээ шив дээ гээд өвгөн ямар нэг юмыг дурсан санаж байгаа бололтой толгойгоо өргөлөө.

	Би уг нь хангай нутгийн хүн боловч залуу насандаа говиор нэг удаа аялсан юм. Наранд халсан хуурай элс үе үе дайралдаж, нам дор цээл хөндий үргэлжилнэ. Уул хяр багатай уужим ухаа тойром бүрд хужир марзтай газраар тэмээн сүрэг идээшилж байлаа. Эргэн тойрон бут, бутаргана, шаваг, шарилж, багалуур, үхэр таана, хөмөл ургажээ. Ийм л газар тэмээнд тохиромжтой юм даа.

	 

	МАЛЧИН ӨВГӨН ӨГҮҮЛЛЭГЭЭ ДУУСГАЖ БАЙНА

	 

	— Түмэн үеэс эцэг, өвгөдийн минь амьдрал болсон малын тухай хэдэн өдөр, хэдэн шөнө ярих вий. Мал гэдэг чинь өмсөх хувцас, идэх хоол ер нь хүний хамгийн ашигтай зүйл байгаа юм.

	Мал бол манай орны үнэлж баршгүй эрдэнэ, манай баялаг даа. Хүүхдүүд минь, малд дурлаж, үргэлж хайрлан хамгаалж яваарай! гэж захив.


ХОЁР

	МАЛЧНЫ ХУАНЛИ

	 

	 


МАЛЧНЫ ХУАНЛИЙГ ЯАЖ ХИЙХ ВЭ?

	 

	Малчны хуанлийг яаж хийх вэ? гэж зарим хүүхэд асуух юм. Үүнийг хийх гэдэг хамгийн жирийн хэрэг билээ.

	Сурагчийн хөх дэвтэр аваад түүн дээрээ харандаагаар «Малчны хуанли» гэж гарчиглаад өөрийнхөө хаягийг бич. Тэгээд чи дэвтэр харандаа хоёроо үргэлж авч яв.

	Чиний эргэн тойрон мал сүрэг байдгийг сана. Замаар цувж яваа үхэр, ишгээ дагуулсан ямаа, морь унасан хүн, мөргөлдөж байгаа бух ер ямар нэг мал, мал сүрэгтэй холбогдсон элдэв явдал жилийн дөрвөн улирлын аль ч сарын хэдний ч өдөр дайралдаж мэднэ. Чи тэр болгоноос зурдаг бол зургийг нь зурж, дэвтэртээ тэмдэглэн бичиж бай. Ингэсээр байтал нэг л мэдэхэд «Малчны хуанли»-тай болчихсон байна даа.

	 


ЦАС ХАНЗАРЧ БАЙНА

	Гуравдугаар сар

	 

	ЦАС ЦООХОРТОВ

	 

	Наран талд цас шаржигнан доош унах чимээ гарна. Цас, савангийн хөөс мэт цооноглож байснаа гэнэт дэлбэрнэ. Усан дусал бөнжигнөн бүлээн амьсгалын ачаар уур болон дэгдэж, харласан газар тэнгэрийг мишээж үлдэнэ. Өдөр ирэх бүр цас ингэж цоохортоход урьд жилийн хагд өвс нарыг үзэж салхины үзүүрт ганхана. Малчин хамгийн урьдаар, өвс ил гарсан газар сүргээ бэлчээж, дэргэд нь шилбүүрээ тулан зогсож алсын бараа ширтэнэ. Тэрбээр малын тарга хүч буурч байгааг үзэвч, үлдсэн нуруу өвсөөрөө малдаа өл хоол залгуулсаар хаврын хавсаргыг давж хөх ногоотой золгоно доо гэж сэтгэл хангалуун бодно.

	 

	ӨЕӨДӨВ

	 

	Миний халзан үнээ энэ өвөл бүхнээс өндөрт гарч идэшлэдэг байв. Тэр олигтойхон бэлчээр олж идэшлэх сэн гэж газрын бэрх өөд тэмүүлдэг байж. Өдөр бүр хийдэг зүдэргээтэй энэ аялал тамир тэнхээг нь баран үе мөчийг нь сулруулж улам турааж эцээв. Нэг өдөр тэр уулын уруу бууж явахдаа чулуунд бүдэрч ойчоод босож чадсангүй. Би яаран очиж өргөж туслахыг хэчнээн оролдсон боловч ямар ч тус болсонгүй.

	Тэгээд аавыг дуудаж авчраад хоёулаа арайхийж өргөж босголоо. Аав минь надад:

	— Ядарсан мал өеөднө гэдэг чинь энэ шүү дээ. Одоо халзан үнээгээ бэлчээрт гаргалгүй гэрийнхээ гадаа байлгаж тэжээж байя даа гэлээ.

	 

	ХУРГА

	 

	Харлаг хониноос минь, хундан цагаан хурга гарлаа...

	Эх нь түүнийг долоож байна. Хагас цаг болоход тэр хурганы үс эвэрч, арайхийж хөл дээрээ тэнцэж босов. Тоост дэлхийд тэр анх удаа ингэж гишгэж үзлээ. Би хониныхоо дэлэнг бүлээн усаар угааж уургийн анхны дуслыг тусад нь саагаад хургаа эхэд нь амлуулав. Тэр хурга эхийн сүү хэчнээн амттай болохыг бас мэдэж байгаа даа. Хундан цагаан хурга минь хэд хоноод пүнзнээсээ гарч эргэн тойрноо харж цэвэр агаар амьсгаллаа.

	Өдөр шөнө ээлжлэн өнгөрөхөд хурга минь ч ижил нөхдийнхөө хамт торниж байв. Гэтэл нэг өдөр уруу царайлаад эхийгээ хөхөхөө ч болив. Юу болох нь энэ вэ? Хөөрхий минь, гэдэс нь өвджээ.

	Эхийнхээ сүүг хэтэрхий их хөхөөд гэдсээ өвтгөжээ. Малын эмч гуай түүнийг эмчилж гарлаа. Тэр ахиад цовоо сэргэлэн байдалдаа оров. Овьёосны нунтаг, өвсний ханд идэх болов. Хааяа давс хужир долооно.

	Өдөр шөнө ээлжлэн өнгөрсөөр урин дулааны зүг тэмүүлж байв. Хундан цагаан хурга минь ч ижил нөхдийнхөө хамт цаг ирэх тутам торниж байлаа.

	 

	ХАВРЫН ШУУРГА

	 

	Тэр нэг өдөр гэнэхэн ажигласан хүнд маргааш нь цэлмэг сайхан болохын шинжийг илэрхийлэх ажээ. Тэгэвч хаврын тэнгэр хартай гэгчийг олон жилийн хур туршлагаараа андахгүй мэддэг хашир малчдын сэтгэлд тийм гэнэхэн тайвшрал яахан байх билээ.

	Орой тийшээ тэнгэр юу юугүй бүдгэрч анх зөөлөндүү орсон цасны хаялга, ширүүсэж буй салхины аясаар өвөлжингөө хар байсан газрыг төдхөн битүү цагаан тал болгож сүүлдээ явган шуурга маань морин шуурга болж хувирав. Хэдийгээр мал нь тарган цатгалан, өвөлжөө хороо нь бэхлүү, өвс тэжээлээр хүрэлцээтэй ч гэсэн хахир хаврын цадиггүй цасан шуурга хэд хоног үргэлжлэн яаж сүйдлэхийг болзохуйяа бэрх.

	Маргааш өглөө нь шинэхэн орсон цас ширүүн салхины эрчээр эргэн тойрон хунгарлаж гуу, жалга, судаг, хоолой малын хороо хашаа цөм цасаар дүүрч, хонь мал дарагдан малчид цастай өрсөлдөн ухсаар л байв.

	Байшин гэрүүдийн хаалга үүд цасанд дарагдаж нэлээн тэвдүүлж байснаар үзэхэд, салхинд хатуурч хунгарласан цасны зузаан нь нөмөр нөөлөгтэй газраа лав нэг метрээс дээш хэмжээтэй байжээ.

	Нарийн соргог өвстэй, Арын худаг, Өндөр толгой гэдэг газраар таван зуугаас долоон зуу орчим төллөх хоньтой нэгдлийн 12 суурь гэнэтийн цасан шуурганд сэрэмж сайтай хүн бүр зориг самбаатай байсны ачаар нэг ч мал нүд аниулсангүй.


ХАВРЫН ХАВСАРГА

	Дөрөвдүгээр сар

	 

	ДӨРВӨН САРЫН ЭХЭН

	 

	Гуу жалгын цас улам доош сууж, бяцхан горхи үүсгэн хоржигнон урсаж хаврын үерт цутгана. Гагцхүү шөнийн бор хоногт ус зайрмагтаж, өглөө нар мандахын чацуу дахин амь орох бөлгөө. Хот айл өвөлжөөнөөс гарч, хаваржааны хөх бууцанд шилжихийг завдана.

	Малынхаа бэлчээрийг солих хэрэгтэй боллоо. Адуунаас бусад мал хот буудлынхаа ойр өвсний соргогийг идэж, усны ариуныг ундлахыг хүснэ.

	Малчид, төллөх шахсан малаа тусгайлан сүрэглээд нэмэгдэл тэжээл өгч байна.

	 

	* * *

	 

	Хаврын хавсарга эхэллээ. Газар тэнгэрийн заагт улаан тоос босож замдаа дайралдсан бүгдээ шороогоор булна. Ядарсан малын үс ноосонд элс шороо шигж бас нэг нэрмээс болно. Чадалтай мал түүнийг сэгсрэн шилгээж цэвэрлэнэ. Малчин ийм өдөр мал сүргээ аль нөмөрлөг нуга газрын бэлчээрийг дагуулж маллана.

	Харин салхи шороогүй өдөр хяр хамар буюу уудам цээл газрын бэлчээрийг малдаа идүүлнэ.

	 

	* * *

	 

	Уснаас хол буусан айлуудын мал ундаалах гэж замдаа тууваршиж ядрах юм. Газрын дөтийг харж цасны хайлсан шар ус буюу нуурын хуршмал усанд оруулбал тэд уухыг үл хүснэ. Ундаргатай урсгал ус л тэдний дурыг татаж байна.

	 

	ХАВРЫН ҮЕРЭЭР

	 

	— Цөн, цөн хөвлөө! гэж хүүхдүүд хашхираад, уралдан хөвж яваа мөсний зүг гүйцгээв.

	Цөн хоорондоо харшилдаж, түн түн дуугаран, зарим нь дороо эргэлдэн түр амсхийхийг хүсэвч урсгалын эрчээр урагш түрэгдэнэ. Цөн хагаран бутарч, хэдэн хэсэг салаад үзэгдэхээ больчихно.

	Голын ус үерлэсээр бяцхан гүүрийг давав. Яг энэ үед гүүрэн дээгүүр морин тэрэг хөтөлсөн хүн гарч явлаа. Хөлдөө гэнэт ус гишгэгдмэгц морь үргэж, хажуу тийшээ холби үсрээд ус руу орчхов.

	Тэрэгтэй морь хөвсөөр нөгөө эрэгт дөхөж байтал том цөн ирж морины хөл рүү мөргөж өеөдүүлэв. Морь тэрэгнийхээ тоногт орооцолдон, усанд живэх шахан цацна.

	Эзэн нь мориныхоо тоногийг салгах гэж ганцаараа дийлэхгүй самгардана.

	Гэтэл хүүхдүүдийн дотроос пионер Бадарч ус руу үсрэн орж, сэлж очоод тоногийг хутгаар огтлон салгаж морийг үерээс аварлаа.

	 

	* * *

	 

	Ээ дээ, яая ч гэх вэ дээ. Энэ дөрөвдүгээр сар гэдэг ямар ширүүн юм бэ? Дандаа элс шороогоор шуурах юм. Нэг өдөр намуухан байсан бол нөгөө өдөр салхи исгэрч гарна. Тэмээнүүд хавсаргатай өдөр нөмөр газар эрж олоод хэвтэж орхижээ. Тэмээчин ийнхүү хэвтэшлэсэн тэмээгээ босгож, бэлчээрт нь хөдөлгөж идэшлүүллээ.

	 

	* * *

	 

	Тэр жил Гаваа над дээр ирээд:

	— Шавартай голын намагт солжир эвэртэй үнээ маань шигдчихээд гарч өгдөггүй. Тусалж үзээрэй гэж гуйв. Тэр олон малаас ганц солжир эвэрт шигддэг нь юу вэ? гэж би гайхсан билээ. Биднийг яаран гүйж очиход, үе гишүү нь суларч, хүч тамир нь барагдсан хөгшин үнээ шаварт хэнхдэгээ тултал шигдээд хөдөлж чадахгүй дэмий л шуухинан нүдээ бүлтэлзүүлж байлаа.

	 

	ШАР ЭСГИЙ ЮУНД ИДЭВ?

	 

	Нэг орой бид хооллож байв. Манайх ам бүл олуулаа болохоор шуугианд, гадна болж байгаа чимээ ер дуулдахгүй байдаг сан. Гэтэл гэрийн бүрээс шар шур хийн хана доргих шиг боллоо. Хоёр бух мөргөлдөөд гэр дайрах нь гээд аягатай хоолоо дутуу орхин яаран гүйж гарвал улаан гунж маань хамгийн захын туурганаас хэсэг эсгий тасдаж аваад гуниггүй хивж явав.

	— Өнөөдөр бэлчээртээ юу ч идсэнгүй л дээ. Тэгээд өлсөхдөө шар эсгий идэв гэж ээждээ хэлэхэд:

	— Хаанаас, эд маань хужирсжээ. Малд удаан хугацаагаар хужир өгөхгүй бол гэрийн бүрээс урж иддэг юм гэв.

	Манайх малдаа өгөх гэж бэлдсэн хужраа дууссан учир тэр өдөр аав нэгдлийн төвөөс хужир олж ирэх гэж явсныг би тэгэхэд саналаа.

	 

	ТУГАЛ

	 

	Хар үнээ тугаллажээ.

	Духан дээрээ сартай, хар тугал гарчээ. Эх нь тугалаа харамлаж мөргөх гээд намайг ер ойртуулахгүй юм. Эх нь түүнийг долооно. Тэр тугал эргэн тойрныг хараад босохоор шийдэж ухас хийгээд дороо шургаж унав. Анхны оролдлого ингэж бүтэлгүй болов. Тэр тугал гутарсангүй, газар дээр гишгэж үзэхийг тэсгэлгүй хүслээ. Энэ удаа нэг хөлөө ойртуулаад, нөгөөгөө татаад, өвдгөөрөө тулж, хөл дээрээ босов. Тэр тэнцвэр алдаж ойчиж магадгүй гэж бодоод нэлээн зогслоо. Эх нь тасралтгүй долоосоор байв. Хар тугал минь нэг алхлаа, хоёр алхлаа. Хошуу нь хэдийн эхийн мээмэнд хүрчээ. Тэгээд амттайхан уургаа залгиж гарав. Ямар хосгүй сайхан юм бэ?

	Тугалын минь хоншоор мухар, нүд нь бүлтгэр, хөл нь майга юм. Тэр гарсан эхнийхээ өдрүүдэд эхийгээ гурван удаа хөхөж байлаа. Зарим хүйтэн цагт даараад чичрэхээр нь нэмнэв.

	Тугал маань гарснаасаа хойш таван хоногийн дараа буцалсан, бүлээн ус уулаа. Арван тав хоноод зөөлөн ногоон өвс идэж эхэллээ. Овьёосны зутан ч уух болов.

	М-му, М-му гэж хааяа мөөрнө. Сүүлээ годгонуулаад, толгойгоо сэжээд гүйх юм. Харин эвэр нь л ургаагүй байв. Хэзээ ургадаг бол?


ЯРГУЙ ДЭЛГЭРЭХ ЦАГААР

	Тавдугаар сар

	 

	ХАВРЫН СҮҮЛ САР

	 

	Хавсарган салхи нүцгэн газрын хөрсийг хөрвөн урвуулж шороон шуурга дэгдээхээ багасгажээ.

	Урьд жилийн хагд өвсний оронд, нялх ногоо соёолж уулсын хооронд униар татах болов. Гуу жалганд үлдсэн цас газартай зууралдан хэчнээн тэмцэвч нарны элчинд хайлахад, өвс ногоо чийг амталж өдөр бүр өндийж байлаа.

	Шинэхэн цухуйсан яргуй хөөж, хонь ямаа уулын энгэр даган бэлчээрлэнэ. Талд бас агь нүдэлжээ. Ой мод ногоорон цацаг чимгээ зүүж, хөхөөн дууг хүлээнэ. Ойд шар яргуй зуныг угтаж бусад бүх цэцгээс түрүү ургасандаа бахархан ганхах бөлгөө. Хурга ишиг майлах, тугал мөөрөх, унага янцгаах сонстоно. Айлууд зусланд буухыг хүсэмжилж хаваржаанаас гарахыг завдан байна. Тэнгэр нижигнэн цахилгаан гялбаж, анхны бороо орлоо. Саальчин эмэгтэй таргаа бүрж хүүхдүүдээ зочилно.

	Таван сар зуныг урин дуудаж байна.

	 

	ШАВ БОСГОВ

	 

	Чи Хунцал гэдэг газрыг мэдэх үү? Олон нууртай нэг их хөндий байдаг юм. Зун болгон айлууд зусаж, түмэн мал униар татсан уулсын бэлээр бэлчиж харагддаг сан. Өглөө ачаалаад хоногтоо л нүүж ирлээ. Хэд хэдэн шав дайралдав. Гэр барих газраа тэмдэглэж овоолсон чулууг шав гэдэг шүү дээ. Манайх хаана нь буух юм бол доо?

	 

	ЯАГААД ХУНЦАЛД ЗУСДАГ ЮМ БЭ?

	 

	Би хонио тууж яваад хүйтэн устай булаг урссан хавцал өнгөрч билээ. Тэр хавцлын эхэнд хавтгай газар байсан юм. Тэнд зусвал яасан юм бэ? гэж ааваас асуухад,

	— Зуны цагт тийм нутаг бүгчим, халуун байдаг юм. Хунцал, тун ч цэлгэр нутаг даа. Сэрүүн амьсгалтай юм болохоор өглөөгүүр үхэр сүрэг маань жаал идээшилж авдаг гэж хэлсэн.


ХӨХ НОГООНЫ ШИМ

	Зургаадугаар сар

	 

	ХОНИНЫ ШУМБАЛТ

	 

	— Ээжээ хонио бүгдийг шумбуулбал яасан юм бэ? гэж би асуулаа.

	— Үс нь хөөрөөгүй байгаа хонийг л шумбуулдаг юм. Энэ хэдийн үс хөөрөөгүй болохоор шумбуулчихвал үс нь хөөрч хяргаж авахад амар болно. Бас хөх ногооны шимээр овоо тэвээрдэг юм гэж ээж хэлэв.

	Ээж бид хоёрын ярианаас хойш таван хоног өнгөрөв. Нөгөө хэдэн хонины үс дагтаршсан байдлаасаа гарч, гараар ярж хайчлахад саадгүй болов.

	 

	МОРЬ ХӨЛСЛӨВ

	 

	Жамаа өвөө, тэрэгний хар, бор хоёр морьтой билээ. Ах өнөөдөр тэр хоёр морийг унаж тарлав. 

	— Та наадамд хоёр морио уяж байгаа юм уу? гэж би Жамаа өвөөгөөс асуулаа.

	— Яаж байна гэж өвөө бүлтгэр нүдээ дүрлийлгэж над руу харав.

	— Тарлаад л байсан шүү дээ.

	— Аа тэр үү? Түүнийг чинь морь хөлслөх гэдэг юм. Хөх ногооноор хөлсөлсөн морь сайн тарга авдаг. Харин морь уях цаг ч арай болоогүй байна. Тэгээд ч миний тэрэгний хоёр, хурдан морьдын тоосон дунд л хоцорно доо. Гэвч чи наадамд унана уу? гэхэд нь 

	— Хи... гэж би хариулсан билээ.

	 

	ХАР ҮНЭЭ ХӨХ НОГОО ХОЁР 
(Үлгэр)

	 

	Хар үнээ сүргээ дагуулаад бэлчээрт гарлаа. Тэр хэдэн жил амьдрахдаа жалга гуунаас л шинэ хөх ногоо амархан олж болохыг туршлагаасаа мэджээ. Тавдугаар сарын сүүлээр хөх ногоо дагаж бэлчээд өвөл алдсан тарга хүчээ олж, түргэн махалж ирдгийг ч хар үнээ андахгүй. Тачирхан ургасан ч гэсэн хөх ногоог ёзоороор нь хэлээрээ ороож идэшлэхэд арааны шүлс гармаар байлаа.

	Яагаад ч юм бэ, хар үнээ өдий болтол хөх ногоо хотгор газар ургадаг учрыг мэдээгүй өнгөрчээ.

	— Хөх ногоо! Та нар заавал хотгор газар ургах юм. Ямар учиртай юм бэ? гэж хар үнээ хачирхаж асуулаа.

	— Чийг гэж юу болохыг мэдэж байна уу? Бид түүнийг ууж өсдөг юм. Чийггүй бол бид хатаж үхнэ. Хотгор газар цас зузаан тогтож, хавар хайлахдаа их чийг өгдөг. Тэр чийгийн хүчээр ургаад бид та нарыг хооллож байгаа юм шүү дээ гэж хөх ногоо хариулав.

	Хар үнээ чийгтэй өвс идэж байгаа болохоор цангадаггүй, голын ус нэг удаа уувал ханадгаа сая ойлголоо.

	 

	ЦАСАН ШАМАРГА

	 

	Хөх ногоо цухуйж, морь, мал гэдэслэх боллоо. Хааяа хааяа хүйтэн бороо цас холимгоор үргэлжлэн орох учир адуугаа бөөгнөрүүлж, уулын энгэр, ойн цоорхой аль нөмөр газар түшиглүүлэхээс аргагүй. Ийм үед хүйтэн ус уусан адуу даарч бээрэн уруудаж хандсан зүгтээ арилна.

	Цатгалан мал л ийм цасан шамаргаар дажгүй өнгөрөх бөлгөө.

	Гүү олноороо унагалж эхлэв. Унагалах гүү азарганы хамт бэлчээрлэх боллоо. Адуугаа сүрэглэж шөнө бүр ээлжлэн манахгүй бол нялх унаганд элдэв осол учирч магадгүй юм.

	 

	БАРОМЕТР ЗААЛАА 
(Таавар)

	 

	Бороо мөдхөн орно гэж

	Барометр заалаа.

	Цэлмэг байсан тэнгэр

	Бүрхэг болж орхилоо.

	Тоогүй дээ нар халхлагдчихлаа.

	Тооноор ядахдаа шагайсангүй дээ

	 

	Зангирсан хар үүлнээс ширүүн бороо шаагьж гарлаа. Хувин, хувингаар цутгаж байгаа юм шиг оров. Уруу газар борооны ус хоржигнон шоржигнон урслаа. Борооны дараа хүйтэн салхи үлээж хадны нөмөрт хурж зогссон хонин сүрэг таана хөмөл, гогод хөөн энгэрлэж бэлчээрлэлээ.

	Хонь, ямаа хүйтэн өдөр яагаад таана хөмөл, гогод идэх дуртай байдаг юм бол гэж би тэр үед гайхсан билээ. Над үүнийг хэн хэлж өгөх вэ?

	Хариулт: Таана хөмөл, гогод гэдэг ургамлууд халуун чанартай учраас мал хүйтэнд идэж дулаацдаг юм.

	 

	ГОЛЫН ШИРЭГ ИДВЭЛ ЯАХ ВЭ?

	 

	Ойрын хэдэн өдөр хонины сүү эрс муудлаа. Юу болох нь энэ вэ? гэж ээжээс асуухад

	— Голын ширэг идүүлснээс боллоо гэв.

	 

	ОЙЛГООГҮЙ БАЙЖЭЭ

	 

	Тэр, сүрэг үхэр Шавартайн голын хөвөөгөөр бэлчээрлэх дуртай гэнэ. Тэнд ургасан хэл ороом, өлөн өвсний чихэр амтнаас салах аргагүй гэнэ. Эзэн нь тэднийг хээрийн бэлчээрт өглөө бүр тууна. Эзнээ далд ормогц «Тохой толгойт» нэртэй улаан үнээ удирдаж гол руу цувах ажээ. Хоног сар ингэж өнгөрч л байв. Өнөө сүрхий удирдаач Тохой толгойтын гэдэс нэг мэдэхэд цүндийж орхив гэнэ. Бие нь хүндэрч явахад туйлын тээртэй болов. Голын өлөн өвс ямагт идвэл гэдэс тэрийхийг Тохой толгойт тэргүүтэй тэр сүрэг үхэр ойлгоогүй байжээ.

	 

	* * *

	 

	Зуны эхний сар гараад тав хонолоо. Тэмээн сүрэг маань өндөр газрыг үл хүсэн, тал хөндийг мөрөөдөн явах болов. Тэмээнүүд үс ноосоо хаяж гуужин нүцгэрэх тусам л ийш тийшээ сэлгүүцэн тэнүүчилж эхэллээ.

	 

	* * *

	 

	Тэмээ тун хужирсаг амьтан. Хиаг, хялгана, суль, ерхөг өвстэй хангайн бэлчээрт дурамжхан байдаг. Тэр халгай идчихээд салхи сөрөн явдаг.

	Хангай газар өнөөх гашуун шүүстэй морин агь, хангилзгана, ээрэм, бут ч байхгүй учраас хужир марзтай бэлчээрт маллах хэрэгтэй байдаг билээ.


НАР БУЦСАНААС ХОЙШ

	Долоодугаар сар

	 

	АДУУЧНЫ ЯРИА

	 

	...Нар хурцаар шарж, бүгчим хуурай салхи эхэллээ. Адуу маань халуун салхийг сөрөх гээд байв. Энд тэндгүй хөх түрүү дүнгэнэлдэж, нарийн шар хэдгэнэ жингэнэлдэж, шумуул шунгиналдаж байлаа. Тэд адууны цусыг сорон урсгаж, өнгөн биеийг нь алаг цоохор болгон жигшин зугтахад хүргэх юм. Адуу маань хариулгагүй байсан бол салхи сөрж хэсэг хэсгээрээ сарниж хандсан зүгтээ одох байлаа. Тэгвэл нэг хэсэг нь жалга гуу дайрч өгсөн явсаар өндөр уулын хярд юм уу, байц хадны ёроолд хорж зогсоно.

	Нөгөө хэсэг нь нуурын усанд хорж зогсоно. Тэнд ул туурай нь дэвтэж, чихцэлдсэнээс гярхын нь үс халцарч ч магад. Олон удаа нуурын усанд хорж зогсвол тарга хүчээ алддаг билээ.

	 

	БОГИНЫН АМАНД УЙДЖЭЭ

	 

	Зуны дунд сарын үеэр Тайс хэмээх хөтлийн ард хэдэн айл нутаг сольж буулаа. Үүр цайж, дорно зүгээс наран шагайхын өмнөхөн өглөө бүр энэ айлуудын зэл дээр саальчин эмэгтэйчүүдийн хувинд сүүн хэлхээ хор хор буух чимээ гарах бөлгөө.

	Үнээ сааж дуусмагц, аргалын хөх утаа яндангаар суунаглаж, Богинын аманд үхэр сүрэг алгуур бэлчээрлэн бараа нь далд ороход зэлэнд уяатай тугалуудаа тавьж, нөгөө этгээд тийш нь залав. Ийнхүү өдөр шөнө ээлжлэн хорь орчим хонолоо. Дандаа Богинын аманд бэлчээрлэдэг үхэр сүрэг нэг өдөр Холбоо толгойн зүг бэлчиж харагдлаа.

	Тэгтэл:

	— Доржоо! Үхэр эргүүлээрэй! гэж нэг залуу эмэгтэй хашхирав. Тоодон хөх дээл хөөргөн бүсэлж, бүрх малгай сагалдаргалан өмссөн эр, аргамжаатай морины зүг яаран гүйж, зайдлан мордоод мөнөөх Богинын ам руу үхэр сүргийг хөж, ха гэж зандран гурамсан чөдрөөр шавхуурдан хөөлөө.

	Тэр эрийг гэрийн гадаа буугаагүй байхад ахиад Холбоо толгойн зүг хангинатал цував.

	— Ээ гайхлууд аа гэж хараал тавин нөгөө залууг морио эргүүлэн ухасхийтэл, Буурай эмээ:

	— Дорж оо! Боль боль! Үхэр маань Богинын аманд уйдчихаж. Тэндэх өвс ногоог ойр хавийн мал гишгэлж гүйцээ биз. Бэлчээр сольж, ургацыг нь сэргээсэн дээр гэлээ.

	Нээрээ ч малын бэлчээрийг байн байн сольж, соргогчилж байвал тарга хүч авч ашиг шим нь нэмэгдэнэ дээ.

	 

	АДУУЧНЫ НЭГ ӨДӨР

	 

	Оройн сэрүү орж, салхи сэрвэлзсээр цагийн зүү үдшийн харуй бүрий рүү дөхлөө. Балбар, адуугаа салхины уруу дарж тогтоов.

	Тайван идэшлэж байсан адуу, шөнө дундаас хойш унтаж амраад үүр цаймагц бэлчээртээ таран өвс зулгааж гарлаа.

	Балбар, нар мандахын өмнө адуугаа аажмаар цуглуулан бэлчээрийг сольж шим тэжээлтэй өвс ногоог дагуулав. Удалгүй бага үд болоход адуугаа хүйтэн ундаргатай тунгалаг усанд орууллаа.

	— Бэлчээртээ ойрхон байгаа нуурын уснаас адуундаа уулгавал яасан юм бэ? гэж Балбараас асуухад:

	— Нуурын хуршмал усанд адуу туйлын дургүй, тарга хүч авахад нь саад болдог юм гэлээ.

	 

	ШАР ХОНЬ

	 

	Цагаан, шар хоёр хонь уулзжээ. Цагаан хонь:

	— Чи чинь ноднин намар манай сүрэгт байхдаа цагаан үстэй хонь байгаагүй бил үү?

	— Битгий худлаа ярь. Би угаасаа цагаан үстэй. Хөгшрөөд чиний нүд шар цагаан өнгө ялгахгүй болсон юм шиг байна.

	— Чамаас ямар үнэр ханхалж байгааг өөрөө мэдэж байна уу? Цул шивтэр.

	— Ахиад л худал ярьж гарлаа. Надаас ч өө олохгүй байх аа.

	— Үүнийг ч үнэмшдэггүй юм байж. Шар болсноо чи үнэмшихгүй хаа зайлах вэ? Худал хэлж байна гэвэл миний нүдэнд өөрийгөө хар! Шар хонь түүнд ойртож очлоо. Тэрхэн зуур нүдэндээ итгэхгүй л байв. Яах аргагүй шар болжээ. Үс нь хэсэг хэсэг зунгаг гарчээ. Шивтэр ч үнэртэх шиг...

	— Яахаараа ийм болчхов оо гэж шар хонь уйлав. Нэг шаазгай түүний дээгүүр гарахдаа нисэлт дундаа:

	— Чи дандаа шавхайтай газар хэвтсээр байгаад шар болчихсон шүү дээ гэж шагширч гэнээ.

	 

	ООДГОНОВ

	 

	Бага үд болоогүй байлаа. Хоол эрсэн хэдэн хөх түрүү тэнэж яваад Тохой толгойт тэргүүтэй сүрэг үхэртэй дайралдав. Хөх түрүүнүүдийн дүнгэнэлдэх чимээгээр үхрийн арьс чичгэнэж эхлэв.

	Хаанаас ч юм бэ, нэг жижиг шар хэдгэнэ гарч ирээд гэнэт алаг бярууны цусыг сорж, зүүгээр хатгасан мэт өвтгөжээ. Тэр бяруу сүүлээ өргөж хандсан зүгтээ давхив. Бусад үхэр сүүлээ өргөлөө. Бяруу шүдлэнгүүд бас л сүүлээ өргөн тал тал тийшээ гүйлдэв. Хамгийн сүүлд Тохой толгойт гэгч хашир улаан үнээ гурван хөх түрүүнд арьсаа чимчгэнэтэл хатгуулаад сүүлээ өргөн шогшлоо. Нөгөө алаг бяруу ухаангүй давхиж яваад намгийн шаварт хэнхдэгээ тултал зоогдож, хэд дахин огло харайн гарахыг оролдоод чадалгүй дэмий л:

	— Оо, оо гэж орилно. Зарим бяруу хурц ирмэгтэй чулуунд туурайгаа сэтэлжээ.

	Энэ үед Халзаахай нэртэй ягаан халзан үнээ тэргүүлсэн сүрэг үхэр уулын хярыг даган арлаж, сэвсээ салхи сөрж таран идэшлэнэ. Энэ сүрэг үхэр өглөөний сэрүүнд нам дор газраар идэшлэж, алгуур өгссөөр оодонгийн цаг болоход өндөрт гарч иржээ. Энд жижиг шар хэдгэнийн жингэнэх, хөх түрүүний дүгнэлдэх дуу ер сонсогдохгүй гагцхүү нарийн ялаа малын биед халдаж ядан, халдаж ядан эргэлдэнэ.


ААГИМ ХАЛУУН ӨДӨР

	Наймдугаар сар

	 

	АЙМШИГТ ТҮҮХ

	 

	Түнэр харанхуй шөнө, алсад цахилгаан гялс гялс цахилж, тэнгэр нижигнэн дуугарав. Гэрийн тооноор гэрэл хоромхон шагайж, дахин тас хийсэн дуу гарахад хотолсон хонь үргэж хашаагаа дэлбэ татав. Хонин сүрэг хэсэг хэсгээрээ хандсан зүгтээ арилав. Зэлүүд уул руу давхисан хэдэн хоньтой хээрийн чоно дайралдаж, улам цаашлуулан хөөв. Тэгээд захаас нь багалзуурдан барилав. Үлдсэн ганц хонь, өөд уруугүй зугтахдаа сүүлээ тас хазууллаа. Чоно сүүлийг нь тасдсандаа ханасангүй, улангасан дайрав.

	Өнөө хонь хэдэн удаа бултсан боловч аргагүйн эрхэнд бахардан унав.

	Эзэн нь хотлон хэвтшилсэн хонь ямаандаа урьдаас гэрэл гаргаж, дуу чимээ өгч байсан бол, үргэн цочиж хаанаас ийм аюулд хүрэх вэ дээ.

	 

	* * *

	 

	Жалганд хэрээ гуаглаж шаазгай шагтналдаж, бөөн шуугиан дэгдэнэ. Энд юу болов? Лав улай гарч дээ. Урьд шөнийн дуу цахилгаанаас манаагүй адуу үргэж цочин сарниж, ширүүн мөндөр бороонд цохигдон уруудаж, нэг унага эхээсээ салж чонотой дайралдан осолджээ.

	Чононд идэгдсэн тэр унаганы сэг дээр хэрээ гуаглаж, шаазгай шагтналдаж бөөн шуугиан дэгдээнэ.

	 

	ӨВГӨН ААВ ТЭМЭЭ ХАРИУЛЖ СУРСНАА ЯРИВ

	 

	Би зургаан настай байхдаа тэмээ хариулж эхэллээ. Тэмээнүүд намайг жижигхэн болохоор, заримдаа үг дуулахгүй салхи сөрөөд цувчихна. Би нэг өдөр нөхдөө уруу татан дагуулж яваа улаан тэмээг чулуугаар тархин дундуур нь татаад авлаа. Тэр тэмээний толгой их өвдсөн бололтой дороо нэгэн удаа бүх биеэрээ эргэчихлээ. Үхэж орхивол яана аа! гэж би учиргүй айв. Түүнээс хойш би ямар ч малыг чулуугаар шидээгүй билээ.

	Тэмээгээ өглөөний сэрүүнд бэлчээрт нь тогтоож, морин шарилжийн сүүдэр чанх хойно тусахад, түр амруулан хэвтэшлүүлж, сүүдэр зүүн хойно тусаж оройн сэрүүн орохоор дахин бэлчээдэг байлаа. Үдшийн харанхуй эхлэхээр гэрийнхээ ойр авчирч хэвтэшлүүлдэг сэн. Зуны өдөр ингэж хариулахад тэмээнд таатай юм шиг санагдсан юм.

	 


НАМРЫН ШАР НАР

	Есдүгээр сар

	 

	НАМАРЖАА

	 

	Есдүгээр сарын дунд үеэс намрын оготор шар нар орой тийшээ хурцаар шарж эхлэхэд гэрийнхээ баруун хаяанд шагай авч тоглоход таатай байв.

	Ганц модтой Турхийн уул сүндэрлэж салхигүй нам гүм сэрүүнд, сүүдэр даган тугалууд маань идэшлэнэ.

	Хойд энгэрт, манай хот айл шигтгээ мэт ярайх бөгөөд дүү нар, богино өмд цамцтайгаа хөл нүцгэн шавхай малтаж байна. Айлууд гэр дээрээ нэгээс таван дэлгэц ааруул тавьжээ. Гэрийн сүүдэрт хөгшчүүл тойрон сууж цай ууцгаан хаана хаана өвс хадаж авснаа ярьцгаана.

	Тэртээ ухаа боргиотой хужирлаг дэрсэн дунд тэмээн сүрэг налайтал идээшилж, зарим нь хэвтэж амарчээ. Адуун сүрэг, уулаар таран идэшлэж, зэллээтэй унага нойрсоно.

	Хурга, ишиг тайван идэшлэх боловч зарим нэг ишиг ижлээ уруу татац хадан цохио руу авирахад хургачин чаа! чаа! гэж хашхирч нам гүмийг сочооно.

	Манай нутаг дөрвөн зүг, найман зовхист мал дураар бэлчих саруул уужим газар даа.

	 

	МАРТЖЭЭ

	 

	— Хамаагүй битгий давхиарай. Одоо чинь хайлган цаг шүү. Зун олж авсан тарга хүчээ барчих болно гэж Борхүүд аав нь өглөө захисан билээ.

	Хүрэн үрээний гуяг ташуурын сур час час ороолгов. Хондлойд нь ташуурын мод тас тас буув. Хүрэн үрээ өвдөхийн эрхэнд хамаг чадлаараа давхина. Сүүлдээ хөл нь сульдаад явчихлаа. Усан хулгана шиг хөлөрчихлөө.

	Борхүү аавынхаа захисныг мартсан нь харамсалтайяа.

	 

	ХОЁР ЯМААНЫ ЯРИА

	 

	— Бидний хашаа овоо уужуу болоо юу даа!

	— Тийм ээ. Эзэн маань намар давчуу хашаанд хашвал биднийг хайлна гэж мэдээд тэлсэн юм.

	— Зун харуй бүрий болмогц л хотолдог сон. Намар хүмүүс бараг унтаж амрах хүртлээ хотлуулах гэж яарахгүй юм. Яагаад тэр вэ?

	— Яах юу байх вэ? Бас л хайлна гэж болгоомжилж байгаа л хэрэг байх даа!

	 

	АЖИГЛАЛТ

	 

	Дорж гуай буурал болтлоо хонь, ямаа хариулжээ. Ямааг яаж бэлчээрлүүлбэл таргалдаг гэдгийг ч андахгүй мэднэ. Намар цагт навч мөчир олонтой, гашуун өвс ногоо идүүлбэл сайн гэж Дорж гуай хэлдэг.

	Намрын сэрүүн орж, үе үе азарган бороо шаагьж байснаа заримдаа цас орж эхэлнэ. Анхны цас ингэж нэвсийтэл хучих хүртэл ямаа таргалсаар л байдаг. Анхны цас голдуу есдүгээр сарын шувтаргаар ордгийг Дорж гуай олон жилийн турш ажиглан мэджээ.

	 

	ЗАНГУУ, ШИВЭЭ ХОЁРЫН ҮЛГЭР

	 

	— Чи бид хоёр ч малын хорлогчид юм даа гэж шивээ өвс нэг өдөр зангууд хэлэв. Тэгтэл зангуу тэр үгийг эрс татгалзаж:

	— Хаанаас даа. Бид ямар хатгаж шархтуулъя гэж бодсон биш дээ. Тэд чинь өөрсдөө дураараа үүгээр ирээд нэвт хатгуулаад буцах юм. Манай зангуунууд бол үсэнд зууралддаг. Харин шивээ та нар нэвт хатгадаг шүү гэж биеэ өмөөрөв.

	— Зууралддаг ч гэсэн ямар сайн байх вэ дээ. Бид малын хэл мэдэхгүйдээ л хамаг гай байна. Малын хэл мэддэг бол «Бидний дэргэдүүр битгий яваарай. Гэмтэлд учирна шүү!» гэж сануулах сан гэв.

	— Тэгвэл мал бидний хэлийг сурвал яасан юм бэ?

	— Харин ээ. Энэ ч болох л юм байна.

	— Өөр ямар арга байна вэ?

	— Мэдэхгүй юм даа. Сайн бодъё. Маргааш ахин ярилцъя гэлээ. Ингээд зангуу, шивээ хоёр агаар амьсгалж наранд биеэ ээн, хөрснөөс чийг авах ажилдаа оржээ.

	Тэр хоёрыг дахин уулзаад малд туслах олигтой арга ололгүй маргалдаж байхад нь хоньчин тэдэнд нэг юм хэлж тус хүргэжээ. Чухам юу хэлснийг нь би дуулсангүй. Хүүхдүүд минь та нар, тэр хоньчны оронд байсан бол яаж тус хүргэх байсан бэ?

	 

	* * *

	 

	Өглөө боллоо. Хоньчны нүүрийг намрын оготор шар нар төөнөж эхлэв. Ийм өдөр хонин сүргээ арван нэгэн цагийн орчим усалбал таатай байдаг. Яагаад гэвэл, орой усалсан хонь, ямаа үүр шөнийн цагаар босож бэлчээрлэхийг хүсдэг юм. Бас үд хэвийж, хоёр цаг болоход түр амруулан хэвтэшлүүлнэ. Харин оройн таван цагийн орчим босгож бэлчээрлүүлж байгаад хотондоо авчирч болно. Ингэж хариулахад хонь, ямаан сүрэг ер хөлөрч хайлдаггүй билээ.

	 

	ЯАГААД ДОГОЛОВ

	 

	Хөх ишиг сүргийнхээ дотор цовоогоороо нэлээн дээгүүр орох юм. Бүх хурга, ишиг түүнээс айна. Тэр ишиг нөхдийнхөө хажуу бөөр рүү үргэлж мөргөнө. Хэд хэдэн хурга ишгийг жалга судагт онхолдуулжээ. Түүгээр ч барахгүй том сэрхтэй мөргөлдөх юмсан гэж санаархана. Хамгийн өндөр хаданд асаж хургачин хүүг хашхирахаас нааш ёр бууж ирэхгүй улам л цаашилна.

	Нэг өдөр тэр хөх ишиг цовоо байдлаа алдаж сүргийнхээ сүүлд доголсхийн явж байлаа. Юу болох нь энэ вэ? 

	Ийм явдал болжээ. Хөх ишиг үдшийн хар чийг унаж ус болсон газраар сүргээсээ салж ойрдоо тун олон удаа туучсанаас түүний хөлийн ул туурай сагагаа хүртэл усанд дэвтэж хэврэгшжээ.

	Норсон хөлийн сагагаар өвчний нян нэвтэрч шархлуулсан байна. Хөх ишиг доголсны учир энэ ажээ.

	 


НӨМӨР ГАЗАР ХҮСЭВ

	Аравдугаар сар

	 

	ГҮҮГЭЭ ТАВИВ

	 

	Өчигдөрхөн, би энэ хот айлуудын гадуур өнгөрч билээ. Тэгэхэд эгнэн зэллэсэн унага байсан юм. Харин өнөөдөр зэл ч алга, унага ч алга. Гагцхүү нүцгэрсэн зууван газар харлан гүү барьж байсны тэмдэг болж үлджээ. Гүү тавих болоо юу? гэж би бодлоо. Хатаж гандахаа шахсан өвсний сөл хэдхэн хоногийн настай байлаа. Гүү тавихыг үүнээс оройтуулбал нэмэгдэл тарга хүч авч чадахгүй байж магадгүй ээ! Аргагүй л гүүгээ тавьдаг цаг болсон байв.

	 

	АХИАД Л НАМАР

	 

	Тэмээн сүрэг газрын нам, нугын завсар ургасан хөвдөрхөг өвс ногоотой бэлчээрт дурлан, шарилж, морин агь, таана, дэрс иднэ.

	Тэмээчин орой болоход тэмээн сүргээ хот буудлынхаа ойр авчралгүй бэлчээрт нь бүртгэн цуглуулж, хээр хэвтэшлүүлэх юм. Шөнө унтаж амарсан тэмээн сүрэг өглөө босож өвс ногоо хөөн идэшлэж байгаад үдийн арван хоёр цагийн орчим ус уух юм. Харин ботготой ингэн тэмээ үүнээс шал өөр амьдралтай билээ. Тэд хотныхоо захад хэвтэж, аль ойр бэлчиж, дэргэдээсээ ундалж заншжээ.

	Тэмээ үргэлж хөлрөн, арьсанд нь хужир дааварлан ургана. Үүнийг тэмээчид: «Ёстой л тарга хүчээ гүйцэд авч байна даа» гэж ярина. Тэмээ угаасаа хужир давсанд дуртай билээ. Долоо хоног тутам хужиртай газар оруулж байхгүй бол царай алдаж гүйцдэг хачин амьтан даа.

	 

	ҮХЭР СҮРЭГ НАМАР ЦАГИЙГ ЯАЖ ӨНГӨРҮҮЛДЭГ ВЭ?

	 

	Хашир үхэрчин намрын улиралд үхэр сүргээ ус унданд нь ойр бэлчээж, хээрийн өтгөн сахлаг ногоотой, энгэр ээвэр буюу уужим жалга, хоолой газрын хиаг, суль, агь, божмог, хялганатай газар идэшлүүлнэ. Эр сувай үхрийг идээшсэн бэлчээрээс нь буулган ирүүлж, заавал хотлуулах гэх явдалгүй бэлчээр дээр нь цуглуулан хэвтэшлүүлж өглөө эрт бүртгэн үзээд бэлчээрийг сэлгүүлнэ.

	Намарших тутам тарга хүчээ авдаг гэж хашир үхэрчин ярина. Тэрбээр үхэр сүргээ алсаас цувж ирэх, жижиг хайрга чулуутай газраар явж ул туурай нь муудан тохь алдахаас болгоомжилно. Ингэж айж болгоомжилдгийн учир нь тарга хүч алдахгүй байхад хүргэх ажээ.

	 

	ҮНЭЭНҮҮД ХААЧИВ?

	 

	Оройн нар улбар туяагаа тусгасаар уулын цаагуур оров. Саальчид үнээгээ хүлээсээр гарч орно. Үнээгээ авчрахаар явсан Балбар өвгөн ч алга. Цааш юу болов? Тэр сүрэг үхрийг өглөө солжир эвэртэй хүрэн үнээ дагуулан салхи сөрж явсаар гэрээсээ даруй хорь гаруй километр холдсон байв. Тэгээд нэгэн сахлаг өвстэй газар дайралдахад үдшийн харуй бүрий болтол идсээр байгаад буцах замдаа ядарч хээр хоножээ. Үүний улмаас саальчид тэр оройн бүтэн саамаа алджээ. Саалийн үнээний бэлчээр ус тохироогүйн уршиг энэ юм.

	 

	БҮҮВЭЙ

	 

	Малчны хуанлийг сөхөж 9, 10 дугаар сар руу эргүүлэхэд хайлна гэдэг үг олон дахин харагдах юм. Намар хайлгасан адуу, өвөл эцэж турах нь хялбар гэж ярина. Хууччуулын энэ яриаг Бүүвэй багаасаа анхааран сонсдог байжээ. Гэвч тэр цаг хэдийн талийж, эргэх жил улирал Бүүвэйг хашир адуучин болгосон байж. Тэр адуугаа өглөөний сэрүүнд бүртгэн цуглуулж аажмаар бэлчээрлүүлэн явсаар усанд оруулж ууж ханамагц явуут идэшлүүлж бэлчээрт нь гаргана.

	Бүүвэйг угийн дуу цөөтэй, томоотой хүн гэж нутгийнхан ярилцдаг. Харин саяхан аравдугаар сарын эхээр нэг удаа галзууртлаа уурласан гэнэ. Түүний дүү Тоодой, ороо хээрийг уургалахаар тухтай бэлчээрлэж байсан адуугаа бужигнуулан хөөж хэсэг хэсгээр нь сарниасанд Бүүвэй:

	— Хүүе, чи болиоч гэж учиргүй хашхирсаар давхиж ирсэн гэнэ. Тоодой юу ч ойлголгүй нүдээ бүлтийлгэн эргэж хартал ах нь бүр аахилж уухилсан байна гэнэ.

	— Өдий олон жил адууны дэргэд өсөхдөө адууг хээр олон дахин үймүүлэн хутгаж байвал хөлөрч хайлна гэдгийг мэдэхгүй юу гээд л дүүгээ загнаж гарч дээ. Ахынхаа ингэж уурлахыг үзээгүй Тоодой дотроо их л гэмшсэн гэдэг.

	 

	ЭЦЭЭЖ ХАЙЛГАСАН НЬ

	 

	Бороо эхэлж ороод дараа нь цас хайлна гэдэг голдуу намар тохиолддог. Харин цас эхэлж ороод, дараа нь бороо цутгах явдал хаана ч байдаггүй байх аа. Тэр жил, намар орой болж, өвсний сөл арван сард янзаараа байлаа. Ийм таатай нарлаг өдөр удаан үргэлжилсэнгүй, нэг орой тэнгэр бүүдийж үүл хуралдаж азарган бороо хэсэг шаагьснаа намдаж түр амсхийгээд цасан шамарга тавив. Хашир адуучин бол ийм үед адуугаа нөмөр газар түшиглүүлэх байсан билээ. Манай Найдан саяхан найман жилийн сургууль төгсөж адуучны мэргэжил сонгож авсан жулдрай эр болохоороо туршлагагүйтэж энэ борооны дараа ямар тунадас залгамжилж авсныг огт хайхрахгүй байсаар цасан шамаргад адуугаа уруудуулжээ. Найдангийн адуу хоёр өдөр зогсолтгүй уруудсан байна.

	Адуучид хэчнээн хашхирч гууглан урдуур нь ээрэвч адуунууд бие биеэ түрэн явсаар дийлдэхгүй байв. Сүүлдээ адуучид маань өөрсдөө адууныхаа дотор холилдон явах болов. Цасан шуурганы гурав дахь өдрийн өглөө тэнгэр цэлмэж, нар гараад л арай хийж адуугаа тогтоож авлаа.


ӨВЛИЙН БОСГОН ДЭЭР

	Арван нэгдүгээр сар

	 

	Хүйтний уур амьсгал орлоо. Эр сувай тэмээ алсын бэлчээрийг хүсэх болов. Хээлтэй ингэн тэмээнүүд эднийг дагана. Ботго, торомтой ингэн тэмээ буурын хамт тусгайдаа бэлчинэ. Дан ботго, тором өвөлжөө бууцнаас юунд холдох билээ. Тэмээчин өвөл болохоор тэмээн сүргээ ингэж дөрвөн хэсэг болгон маллах ажээ. Тэмээчин ямар ч тэмээг хужир давсаар дутагдуулахгүйг хичээнэ.

	 

	* * *

	 

	Малчид өвөлжөө бууцаа тэгшлэн өдөр тутам хуурайлах боллоо. Малын хэвтэрт хуурай бууц асгаж өгөхгүй бол шөнийн уртад дороосоо жиндэнэ гэдгийг андахгүй.

	 

	* * *

	 

	Гол мөрөн хөлдөж эхэллээ. Булан тохой юм уу ямар нэг нөмөрлөг газар зөвхөн харз үлдэж, бүх орчноо түмнийг тэтгэгч усаараа дайлах боллоо. Харин харз эхэн үедээ цөмөрч мал сүргийн хөлийг гэмтээх аюултай учир малчин бүр болгоомжлох юм.

	 

	ҮХЭР ЮУ ГЭЖ МӨӨРӨВ

	(Байж боломгүй үлгэр)

	 

	Үхрийн хэл мэднэ, үхэр ярьдаг гэж дандаа маргадаг нэг үхэрчин байжээ. Тэр арван нэгдүгээр сард үхэр мөөрөхийг:

	— Биднийг, энэ сараас хойш хавар хүртэл өглөө ханатал минь услаарай. Орой бага шиг услаарай. Орой өвөлжөөндөө өгсөж ирэхгүй, дандаа уруудаж ирж байя гэлээ гэж тайлбарладаг гэнэ. Хэн мэдэх вэ энэ үнэн байж магадгүй юм даа.

	 


ЕС ЭХЭЛНЭ

	Арван хоёрдугаар сар

	 

	ЧОНЫН ГҮЙДЭЛ

	 

	Би арван зургаан нас хүрээд адуу манаж эхлэв. Балдан гэдэг хашир адуучны хамт тулаа манаанд гардаг байв.

	Балдан гуай надад:

	— Үдшийн харуй бүрий, үүрийн харанхуйгаар тун сэрэмжтэй байхгүй бол чонын гүйдэл дайралдана шүү гэж захидаг байлаа.

	Нэг үдэш харуй бүрий болж байхад алсад чонын бүдэг улилт сонсогдов. Адуун сүрэг үүрсэж, чихээ сортолзуулан хуйларч зогслоо. Зэгэл саарал амьтан адуун сүргийн захад үзэгдэв. Хул, шарга хоёр азарга түүний өөдөөс шүдээ зуун, чихээ хулмайлган ухасхийв. Би ч гэсэн тэнхээ мэдэн хашхирав. Миний хашхиралт, уурссан хоёр азарганы цавчилтад, хоншоор буюу хавиргаа яйр өшиглүүлэхээс айж өнөө чоно зугтав.

	Зэгэл саарал бүрмөсөн холдсон биш байжээ. Тэр хань ижлээ дуудан -ау! -ау! -ау! гэж гурвантаа улив. Энэ дуудлагаар түүний хань хамсаатнаас ирж нийлсэн байх. Тэд хүч хавсран үүрийн таван жингээр ахин дайрахаар зэхэж, хэдэнтээ хөрвөөж байж ч мэдэх юм гэж бодоод би шөнөжин адуугаа тойрон хашхирч гууглан хонов.

	Тэр чоно, хонгор дааганы хонгонд хүрч амжсаныг би өглөө нь мэдсэн юм.

	 

	ХОНЬЧИН МЭДНЭ

	 

	Өвлийн наран турь муутай илчээ тусгаж, хацар хайрам хүйтэн жавар тал хөндийг уруудан сэлгүүцнэ. Ийм өдөр хоньчин сүргээ уулын хяр, хамар, дов толгод, ухаагийн ар хэцүүдийг дагуулан идэшлүүлнэ. Тайван өдөр, ингэж олон хоног үргэлжилсэнгүй. Гэв гэнэт цэлмэг тэнгэрийг үүл бүрхэн цас малгайлан хаялснаа, цасан шуурга нүүр нүдгүй шавхчиж эхлэхэд хоньчин, сүргээ энгэр, нөмөрлөг газрыг түшиглүүлэн бөөгнүүлж хариулна. Энд бээрч даарахын зовлонг үзэхгүй, нэгэн жигд бэлчиж чадах бөлгөө.

	Цас унасан тэр цагаас, хонин сүргийг цасны аль нимгэнийг дагуулж бэлчээнэ. Зарим хоньчин зузаан хөрлөсөн цасан дундуур хэгжүүлэн явуулсаар, хонины хөлийн сагаг үсийг зүлгэгдэн халцрааж доголон болгодог билээ.

	 

	ҮХЭР СҮРЭГ ЯАГААД ЗОГСОВ

	 

	Өвлийн шөнийн хүйтэн амьсгал намдлаа. Нар унины толгойд тусаж жирвэгэнэнэ. Үхэр сүрэг алгуур бэлчээртээ гарав. Тэд дулаан хэвтрээсээ салах дургүй байсан байж магадгүй. Хэдхэн алхам яваад хот руугаа эргэн харж мөөрөлдөнө. Үхэрчин, шилбүүрийн дуу тас няс хийлгэж,

	— Хөж! хаа! хөж! гэж хашхирна. Үхэр сүрэг ганц нэгээрээ салаад урагшаа ер ахиж өгсөнгүй.

	Хачин юм даа! Үхэр сүрэг маань өнөөдөр юу болов? гэж үхэрчин бодолд автав. Тэр энэ зүгт үхрээ 30 дахь удаагаа бэлчээж байгаагаа саналаа. Өөр зүгт бэлчээвэл яадаг бол! гэж бодоод Морин толгойн зүүн суга руу сүргээ эргүүлэв. Үхэр сүрэг тэр газар өөд хангинатал цувж гарлаа. Үхэрчин бэлчээр солилгүй удааснаа сая ухаарав. Оройн жавар орохоос өмнө авчирч хотлуулахаа л энэ үхэрчин маань битгий мартчихаасай билээ.

	 

	БУРГАСНЫ НАВЧ

	 

	Туул голыг мэдэхгүй хүүхэд бараг байхгүй байх аа. Энэ голын бургасан дунд айлууд бишгүй л өвөлждөг юм. Үхэр мал нь ч бургасны навчаар хооллодог байна. Бургасны навч хэзээ ч юм бэ нэг үед

	— Та нар биднийг идээд дотроо хүйт оруулахаас ер буцахгүй юм гэж үхэр сүргээс асуужээ.

	— Мэдэхгүй, хүйт ордог гэж үү? хэмээн үхэр сүрэг тэр үгийг эс тоомсорложээ.

	— Бидний тэжээл, ус байдаг юм. Өвөл болохоор гол горхи хөлддөгийн адил бид бас тэс хөлддөг. Харин хойд энгэрт өвс гандсан ч гэсэн хөлдөөгүй болохоор гэдэс дотрыг чинь хүйт оргиулахгүй гэжээ.

	Бургасны навчны энэ ярианаас тэр сүрэг үхэр голдоо хүйт орж байгааг ер ухааралгүй өнгөрч гэнэ.

	Удалгүй тэр сүрэг үхрээс алаг бяруу голдоо хүйт оруулж хөрүүлснээс болж шуурганд осгож үхэв. Бусад нь дагжин чичирч, нарлаг өдөр ч даарсаар байх ажээ. Тэгэхэд хойд энгэрт бэлчээрлэсэн өөр нэг сүрэг үхэр зуных шигээ тайван идэшлэж байлаа.


ХҮЙТНИЙ ЭРЧ ГААРЧ БАЙНА

	Нэгдүгээр сар

	 

	ХӨРЛӨСӨН ЦАС

	 

	Хунгарласан цас тогтоод олон хонолоо. Тэр цасан дээгүүр салхи үе үе исгэрэн шуугьж өнгөрнө. Гуу жалгын цас ингэж давтагдсаар улам хатуурдаг билээ. Шовх толгойн энгэрт намайг хонио бэлчээхэд ийм нэг цастай гууг заавал дайрч гардаг байв. Зарим газар цас цөмөрч хонь, ямааны хэнхдэгээр татна. Зузаан хөрлөсөн цасан дундуур хонин сүргээ хэжүүлэн зоолж явуулснаас хөлийнх нь сагаг үс цасанд зүлгэгдэн халцрав. Балчир бага цагтаа би газрын дөтийг харж залхуурснаас хонин сүрэгтээ ийм гай тарьсан билээ. Түүнээс хойш цасны нимгэн, хяр хамрыг дагуулж хонин сүргээ бэлчээрлүүлэх болсоон.

	 

	ЦАГ ӨӨР БОЛЖЭЭ

	 

	Ардын хувьсгалаас өмнө юмсан. Чухам хэдэн онд болохыг мартжээ. Нэг өвөл их цас унаж, зуд болж билээ. Одоогийнхтой адил өвс хадаж авдаггүй байсан учраас малдаа өл хоол залгуулах гэж бид яггүй сандарцгаасан юм. Бэлчээр хүрэлцэхгүй болохоор хамгийн олигтой гэсэн нэг газар руу олонтоо бэлчээж байлаа. Тохь алдсан үхэр сүрэг турж эцэх нь ихсэв. Тэдний зарим нь ганга руу гулгаж ойчоод босож чадалгүй тэндээ үүрд хоцрох ч болов. Харин энэ төрийн үед бол аюултай зуд тохиолдсон ч машин машинаар өвс ачиж авчраад малаа аварч чадах юм. Улс хөгжиж, цаг өөр болжээ.


МАЛЧНЫ БАЯР

	Хоёрдугаар сар

	 

	САР ШИНИЙН МЭНД

	 

	Жил бүр хоёрдугаар сарын эхээр билгийн тооны хуучин жил шувтарч, ирж байгаа шинэ жилийн цагаан сарын шинийн нэгний өдрийг монголчууд эртнээс нааш эрхэмлэн тэмдэглэсээр ирсэн юм. Одоо энэ өдөр малчдын баяр - нэгдэлчдийн өдөр болжээ.

	Монголчууд энэ өдрөөс эхлэн хүйтний ам цаашилж, хөхүүрийн ам наашилж, төлийн дуу хөдөө нутгийг хөгжөөн, нарны илч ихсэж, хөр цасны зах хайлмагтаж, цагийн дулаантай хүн амьтан мал сүрэг уулзан золгодог гэж үздэг билээ. Тийм учраас цасны их, цагийн хүйтнийг давж, урин дулааны улиралтай угтан золгохынхоо баярыг хийхдээ өвгөд хөгшид, хүүхэд шуухадгүй өнгөтэй хувцсаа өмсөж, билгийн дээд билгүүн цэнхэр хадгаа барин золгож, өнөр олноороо амар жимэр, өвлийн цагт өнтэй сайхан орсноо:

	— Сар шинэ сайхан шинэлэв үү?

	— Сүрэг мал тарган тавтай оров уу?

	— Өнтэй сайхан өвөлжив үү?

	— Бяруу булчинтай, даага далантай юу?

	— Гарсан төл цөм мэнд үү? гэцгээн харилцан ярилцаж, сар шинийнхээ мэндийг дэвшүүлдэг билээ.

	Нэгдэлчдийн энэ өдөр цал буурал настнаа хүндэлж амтат идээний дээжийг амсан, айраг архи сөгнөж, морин хуур, хулсан лимбээ хөглөн эгшиглүүлж, аз жаргалтай байгаагаа нам засгийн минь ач гэж үздэг юм аа.

	 

	ХУЖИР

	 

	Би малчин хүү болохоор хужир шүүнд мал хэчнээн их дурладгийг андахгүй мэднэ. Ах, үхэр сүрэгтээ долоо хоног бүр төмпөнд хужир хийж өгөх юм. Хужирдсан үхэр идэж дуусаад бэлчээрийн зүг тун ханагар цувах бөлгөө. Ээж хужрыг бас боов боорцог хийхдээ хэрэглэдэг. Хужир боов боорцгийг хөөлгөдөг юм гэнэ.

	 

	ЯВГАН ШУУРГА ЮУНД ХҮРГЭВ?

	 

	Цас сэвсгэр байхад, адуу түүнийг үмхэлж цангаагаа гаргадаг. Ойрын хэдэн өдөр бэлчээрт явган шуурга шуурсаар цас хатуурч, явахад ер цөмрөхгүй болов. Харин адуу, хатуу цас идэж чадахгүй болсон учир адуугаа нэг өнжөөд харз усанд услах хэрэг тохиолдлоо.

	 

	АДУУ ХУЖИР ИДДЭГ ҮҮ?

	 

	— Адуу хужир иддэг үү? гэж дүү минь асуув.

	— Идэхээр барах уу? гэж би хариуллаа.

	— Өвөл бас идэх үү? гэв.

	— Идэхгүй яах вэ. Адууны бэлчээрт хужиртай бол сард гурваас доошгүй хужирлуулж байх хэрэгтэй. Хэрэв хужиргүй бэлчээрт бол зориуд хужир авч сард хоёр удаа өгдөг гэж би дүүдээ хэлж билээ.

	 

	ХАЛТИРГАА

	 

	Харз ус дөлгөөхөн мэлтгэнэнэ. Харз, өдөр бүр хүн малыг ундаалж баясгах юм. Хүмүүс харзнаас ус авахдаа цалгиулж гадуур нь асгана. Зарим мал балгасан усаа гүйцэд уучихгүй амнаасаа савируулан гоожуулна. Дусал бүрийг тэсгим хүйтэн дор нь мөс болгон хөлдөөнө. Мөсөн дээгүүр болгоомжтой явахгүй бол халтирах аюултай. Нэг удаа сүрэг үхэр ундаалах гэж ирэхдээ заримыгаа мөргөн хөөж халтирган унагаж бэртээх шахсан билээ. Бас Буурай эмээ ус авч яваад халтирч ойчихдоо хувинтай усаа асгаж орхисон. Балбар өвгөн энэ явдлыг үзээд хоёр гурван залуу эрийг дагуулан ирж товруутсан мөснүүдийг цэвэрлэн халтиргааг арилгасан юм.

	 

	УУЛЫН УРУУ

	 

	Тэр жил цас их орж, газар дэлхийг нэвсийтэл хучив. Тэмээн сүрэг өл хоол эрж, уул хярын бэрх өөд өгсөн явна. Тэмээ ер нь улам өгсөнө үү гэхээс биш нам дор газарт үл бууна.

	Тэмээ, уулын уруу буухдаа муу гэж ярьдаг нь үнэн байлаа. Орой нь би тэмээгээ уруудуулахад, тэд доош ер явахгүй зугтаад байв. Тэгсээр байтал нэг... хоёр... гурван тэмээ халтирч хажуугаараа гулгачхав аа. Түүнээс хойш тэмээгээ би өвстэй газар олж, нам дор бэлчээрлүүлэх болсон юм.

	 

	 


ГУРАВ

	ХӨХ ДЭВТЭР



	



	ЧИНИЙ АНХААРАЛД

	 

	Сурагчийн хөх дэвтэр чамд юу ярьсныг уншсан хойноо чи сайн бодоорой. Энд бичигдсэн зарим зүйлийг хийж чадах уу, үгүй юу? Чи ямар шинэ зүйл мэдэж авав? Дэлхий дээр үнэмшигдмээргүй гайхалтай зүйл олон байдаг гэж итгэдэг үү?

	Сурагч байхдаа уншсан зохиолоо дэвтэртээ өөрийн үгээр эвлүүлж бичиж, бас санаанаасаа ч зохиож, тэмдэглэж байлаа.


СҮҮН ГОЛ БА ТҮҮНИЙ ҮР САД

	 

	СҮҮН ГОЛ ХААНААС ЭХ АВСАН БЭ?

	 

	Сүүн гол бусад гол мөрнөөс их өөр гэнэ. Чи бод л доо. Туул гол Хэнтийн нурууны нэгэн уулнаас эх авч, замдаа олон гол горхийг өөртөө нийлүүлсээр хэдэн зуун километр урсах ажээ. Тэгвэл сүүн гол үнээ юм уу эсвэл хонь ямаанаас гарч хэдэн сантиметр замыг туулж хувинд цутган орно. Сүүн голд өөрөө урсаж чадахгүйн зовлон бий. Юу гэвэл саальчин эмэгтэйн уян хөдөлгөөнт хуруунуудгүйгээр тэр эх газраасаа урсаж үл чадна.

	Саальчин эмэгтэй үнээний дөрвөн хөхний аль нэгийг шувтрахад сияан хувинд сүүн гол шоржигнон цутгана. Энэ шоржигнох дуун бол сүүн гол ертөнц дахинд дуу хоолойгоо тунхаглаж байгаа нь билээ.

	Дэлхийд малтай газар хэчнээн олон бол? Тийм газар бүр сүүн гол ахархан замаа туулж савандаа цутгаж байгаа.

	 

	УУГАН ХҮҮ

	 

	Хонь, ямаа, үхэр, сарлагийн алинаас ч эх авсан сүүн гол өрөм гэдэг нэртэй ууган хүүгээ төрүүлдэг. Өрөм хүүг яаж төрдөг юм бэ? гэж хүүхдүүд надаас асууцгаадаг.

	Сүүн гол хувингаас зуухан дээр байрлуулсан тогоо руу урсана. Сүүн голыг урсаж ирэхийн өмнө тогоо усаар сойгдсон байна. (усаар сойгоогүй хуурай тогоо бол сүүн голыг түлэх аюултай) Зууханд түлсэн зөөлөн галаар сүүн гол хөөрч эхэлнэ. Тэгэхэд сүүн голыг шанагаар самарч хөөсрүүлээд галыг татаж цоохортуулна. Хөөсрүүлж байхдаа өрөм хүүгийн биеийг зузаан болгохын тул хагас атга гурил хийдэг. Тэгээд сүүн голыг цоохортох үеэр галыг нэмж дөвийлгөнө. Харин сүүн голыг хөөс чигээр нь хөргөчихвөл өрөм хүү улцгар нимгэн болно.

	Маргааш өглөө нь сүүн голын дээгүүр тогтсон өрөм хүүг нимгэн хусуураар захлан авч цэвэрхэн модон дээр сэврээнэ. Сүүн голын ууган хүү өрөм гэгдэх ингэж төрдөг юм аа.

	 

	ӨРӨМ ХҮҮГИЙН ХҮҮ

	 

	Сүүн голын хүү өрөм хүүгийн хүүг зөөхий гэнэ. Тэр нь тогоотой өрмийг дахин дөвийлгөж, хэдэн жижиг хэсэглэн савнуудад хийхэд сая төрнө. Түүнийг даарахаас болгоомжлон хагас таглаж, цэвэр даавуугаар нөмөргөн дулаалж өгдөг.

	 

	ӨРӨМ ХҮҮГИЙН АЧ

	 

	Сая төрсөн зөөхий нэг хоноход бие гүйцнэ. Бие гүйцсэн зөөхийг ямар нэг саванд хураадаг. Ингэж удаан хадгалсан зөөхий гашилж түүхий тос болно. Тэр түүхий тосыг тогоонд хийж халаан хутгахад өрөм хүүгийн ач шар тос төрнө.

	Харин өрөм хүүгийн өөр нэг ач цагаан тос бол тогоотой түүхий тосыг буцалгаж нунтаг ээзгий хийж хутгахад төрнө. Буцалж буй цагаан тосон дээр мэхээрийн гурил холивол бор тос гэгч гарна. Цагаан, бор тосны алинд ч үзэм, элсэн чихэр хийж амталж болох ажээ.

	 

	УДААХ ХҮҮ

	 

	Сүүн гол гал дээр зугуухан халж байв. Тэгтэл саальчин эмэгтэй шар будааны исгэмлийг сүүгээр шингэлж нухаад хөрөнгө болгож, тогоотой сүү рүү хийж орхиод самарч гарав. Хэчнээн удаан самарсныг би тоолж чадсангүй. Лав тавь хүрсэн байх.

	Тэгээд хувинд юүлж мөн л даарахаас нь хамгаалж дулаан юмаар хучиж тавилаа. Дөрвөн цаг өнгөрөв. Нөгөө хучлагыг авч хувингийн хавхгийг нээж үзвэл элгэн тараг бүрэлджээ. Сүүн голын удаах хүү тараг төрсөн нь энэ байжээ.

	 

	ТАРГИЙН ХҮҮ

	 

	Нэг өдөр эгч нөгөө тарган дээрээ сүүн голоос шанагаар хутгаж аваад шингэлж амтат исгэлэн ундааныг хийв.

	— Энэ чинь юу вэ? гэж намайг асуухад, эгч:

	— Хоормог гэлээ.

	— Хоормог гэнэ ээ? гэж намайг гайхахад, эгч:

	— Таргийн хүү хоормог гэв.

	 

	ТАРГИЙН АЧ ГУЧ НАР

	 

	Зуух тогоо хоёр хэзээнээс нааш нөхөрлөж ирсэн гэдгийг бид мэддэг. Энэ удаа ч гэсэн зуух тогоо хоёр уулзсан байв. Тогоон дотор бас тараг, хоормог хоёр буцалж байх юм.

	— Юу болж байна, гэж эгчээс асуухад

	— Цагаа буцалгаж байна аа гэж хариуллаа.

	Таргийг буцалгахаар цагаа болдог гэнэ. Цагаагаа цэвэрхэн таар шуудайнд юүлж шар сүүг нь гоожуулдаг гэнэ. Ингэж шүүсэн цагаа бол аарц болдог гэнэ. Аарцыг янз бүрээр жижиглэн хатааж ааруул, хурууд болгох ажээ.

	Ааруул бол ах дүү өнөр олуулаа юм. Гэтэл тэд өөр хоорондоо онцын ижилсэх юмгүй билээ. Дэлгэц модон дээр аарцаа тавьж нягтруулан хавтгайлаад хутгаар дөрвөлжин зүсэж хэрчсэнийг дөрвөлжин ааруул гэдэг. Аарцыг бөс даавуунд боож, бяслаг мэт шахаж нягтруулан утас хялгасаар зүсэж жижиглэснийг бяслаган ааруул гэдэг. Үүнээс гадна хорхой ааруул гэж нэг юм бий. Аарцыг шанага шүүрээр шахан гоожуулахад хорхой ааруул бий болно. Харин хурууд бол хүүдий саванд шүүсэн бөөн аарцыг тэр хэвээр нь утас хялгасаар зүсэхэд төрдгийг үзлээ.

	 

	БЯСЛАГ ШАХАВ

	 

	Эгч сүүн голоос хувинд юүлээд эргүүлэг доогуур тавьжээ. Зуны өдөр дундын аагим халуун нар хувинтай сүүг халааж исгэмэл амт оруулав. Эгч тэр сүүгээр орой нь цай сүлэх гэж байтал гашилж ээдэм болжээ.

	— Цай сүлж болохгүй болсноос хойш асгахаас яах вэ гэж намайг хэлэхэд эгч минь,

	— Хаанаас, бяслаг хийж болно шүү дээ гэв. Тэгээд сүүнээс ялгарсан ээдмийг марль даавуунд ороож шар сүүг нь шүүж гаргаад хоёр хавтгай модны хооронд шахав.

	Хэдэн цагийн дараа шахсан бяслагаа даавуунаас нь салгаж хэдэн хэсэг зүсэж, утсанд хэлхээд хатаахаар ханын толгойноос өлгөв. Тэр зун бид эгчийн гараар ингэж хийгдсэн амттайхан бяслагийг аягатай цайндаа хийж иддэг сэн.

	 

	ЭЭЗГИЙ БУЦАЛГАВ

	 

	Эгчийг сүүгээ ахиад л ээдүүлэхэд бяслаг хийх нь дээ гэж би бодлоо. Тэгтэл ээдүүлсэн сүүгээ шар сүүг нь ширгэтэл буцалгаж гарлаа. Буцалгаж, буцалгаж үлдсэн жижиг ээдмүүдийг гаргаж, дэлгэцэд тараан нар салхинд хатаахаар гэр дээр тавилаа. Ийм аргаар ээзгий хийхийг анх удаа үзлээ.

	 

	ШАР СҮҮ

	 

	Шар сүүг би урьд зөндөө асгадаг сан. Одоо бол яав ч тэгэхгүй. Яагаад гэвэл тугал, хургыг шар сүүгээр угаахад үс нь өтгөн шигүү ургаж, наршиж турахаа ч байдаг. Бас ямар ч мал шар сүүг дуртай уудаг юм билээ.

	 

	СҮҮН ГОЛ ДАВАЛГААЛЖ БАЙНА

	 

	Сүүн гол цутгадаг нэгэн их сав бол хөхүүр билээ. Хөхүүрийг үхрийн ширээр хийдэг. Нэг удаа гүүний сүү хөхүүр дотор ороод нуур болон тогтлоо. Ээж түүнийг бүлүүрээр бүл! гэж тушаав. Би бүлж гарлаа. Хөхүүр дотор сүүн гол халгин цалгиж, ёстой давалгаалж, шуугьж исгэрч байв.

	— Айраг маань сайхан исэж байна даа гэж өвгөн аав буурал сахлаа илбэж, түүний дээжээс нэг хулыг нэг амьсгаагаар залгилаад:

	— Хатууруулахгүйн тул бага зэрэг хярам хийчих гэлээ. Айраг бол шаргал өнгөтэй исгэлэн хөөс бүхий чихэрлэг ундаа юм.

	Сүүн гол ба түүний үр садыг монголын цагаан идээ гэдэг. Монголын цагаан идээ бол хэдэн мянган жил, мал адгуулж ирсэн өвгөд дээдсийн минь бүтээл билээ. Малчдын ухаалаг оюун, уран чадварлаг хүмүүсийн хөдөлмөрийн хүчээр сүүн гол ба түүний үр сад газар сайгүй төрж байдаг.


ЯНЗ БҮРИЙН ДУУ

	 

	ХЭН АНХ НАРЫГ ХАРАВ?

	 

	Өндөр уулын хормойд, өргөн талын захад таван хошуу мал төрөл төрлөөрөө цуглаад, өөрсдийн дотроос хэн ухаантай болохоо булаацалдан маргажээ.

	— Бид хамгийн ухаантай нь гэж унага, даага, сарваа, байдас, хязаалан, шинэ соёолон, хавчиг соёолон, хуучин соёолон, их нас, гүү азарга бүгдээрээ унгалдаж янцгаажээ.

	— Ухаанаараа хэн чинь ч бидэнтэй эн зэрэгцэхгүй гэж тугал, бяруу, шүдлэн, гуна, шүдлэн гунж, дөнж, хязаалан гуна, соёолон гуна, үнээ, бух, нэгэн зэрэг эврээ сэжин мөөрөлдөв.

	— Иш хаанаас даа, бид их ухаантай байхгүй юу гэж ботго, тором, ингэ, буур дороо тойрон буйлалджээ.

	— Бидний ухааныг хэн гүйцэх вэ? гэж хурга, ишиг, төлөг, шүдлэн ишиг, зусаг, хязаалан, соёолон, ирэг, сэрх цөмөөрөө майлалдав. Малууд майлалдан мөөрөлдөөд хэн нь ч хэнээсээ давсангүй. Тэдний дотроос Халзаахай нэрт 23 настай хөгшин үнээ л маргалдаанд оролцолгүй алгуур хивсээр бодолхийлж зогсоно. Эцэст нь малууд Халзаахайгаас асуухаар шийдвэрлэжээ.

	— За Халзаахай гуай та чинь юунд дуугүй байгаа юм бэ? гэхэд, Халзаахай:

	— Хэн маань маргааш өглөө мандах нарыг хамгийн түрүүнд харна, тэр, малуудын дундаас онцгой ухаантай нь болъё гэв.

	— За тэгье гэж малууд зөвшөөрчээ.

	Маргааш өглөө нь бүр харанхуйд өндөр уулын бэлд өргөн талын захад малууд дахин цугларлаа. Тэд тэнгэрт нар хэдийд гийж үзэгдэх бол гэж дорно зүг рүү ширтэцгээв.

	Харин мань Халзаахай үнээ л ар тийшээ эргэж баруун талын өндөр уулын цаст оргилд нарны туяа тусахыг хүлээлээ.

	— Харав уу, нар! Тэр, тэр нар гэж уулын оройг заав.

	Нар ойн цаанаас бултайж амжаагүй байхад, аль хэдий нь өндөр уулын цаст оргилд алтан шар туяа тусжээ.

	Халзаахай баярласнаасаа болж хөл нь газар хүрэхгүй байгаа бололтой.

	За бидний хэн маань ухаантай байна даа гэв. Халзаахай үнээ хамгийн түрүүнд нар харсан учир малуудын дотроос хамгийн ухаантай гэгдэх болжээ.

	 

	ЯАГАА Ч ҮГҮЙ НОГООНООРОО БАЙНА 
(Ёгт үлгэр)

	 

	Нэгэн өндөр хадтай уулын дунд бэлд сахлаг хиаг ургасан байлаа. Тохой толгойт гэдэг бүдүүн улаан үнээ түрүүтэй сүрэг үхэр намар орой болж ойр хавийн бэлчээр муудсан хойно түүнийг идэхээр шийджээ. Гэвч үхэр сүрэг асга хад руу өврөөс нь ч мацаж, араас нь ч авирах зэргээр оролдоод тэнд хүрсэнгүй. Оролдож цөхрөнгөө бараад очиж чадахгүй болохоороо өөрийн эгдүү хорсголыг намдаах гэж Тохой толгойт «Яагаа ч үгүй ногооноороо байна» гэж мөөрөөд нөхдөө дагуулан буцсан гэдэг.

	 

	АНДУУРАЛ

	 

	Тууврын зам юутай урт вэ? Үхэр сүрэг өдөржин халуун наранд шарагдан алхана. Орой сэрүүн орж, нуурын тэртээгээс хүйтэн салхи салхилах үед өнөө үхэр сүрэг нэгэн даваан дээр гарч ирлээ. Гэтэл нэг бяруу,

	— Буцъя, буцъя! Энд цас орж гэж мөөрлөө.

	Үхэр сүрэг гайхан ямар нэг юмнаас үргэсэн мэт зогсон ажиглавал сарны гэрэлд нуурын ус гэрэлтэж, эргэн тойрон сагаг цэцэглэсэн харагдлаа. Тал цайрч үзэгдсэнийг тэр бяруу андуурсан байжээ.

	 

	ХОЁР ЯМААНЫ ЯРИА

	 

	Ямаанд эвэр байдаг уу? гэж

	Ямаа, ямаанаас асуув

	Мөлгөр эвэр байхгүй бол

	Мөргөлдөж яаж чадах вэ дээ

	Ямаанд хүүхэд байдаг уу? гэж

	Ямаа ямаанаас асуув.

	Хөгшин байж тэнэг гэдэг нь

	Хүүхэд нь гэдэг юм уу ишиг гэдэг юм.

	 

	ТЭМЭЭ

	 

	Том биетэй тэмээ

	Зан сайтай гэдэг

	Хэн сайхан ааштай бол

	Тэр бүгдээс том юм.

	 

	ХАДЛАН

	 

	Хөгшин гүү өвс хадна

	Хөөрхөн унага түүнийг хамна

	Хурга тэрэг рүү зөөнө

	Ишиг ачиж гарна

	Өвсөө нуруулдах болохоор

	Өнөөх ишиг харин буцаж

	Дээшээ би гарахгүй

	Дээрээс ойчиж магадгүй

	Хөлөө хугалж орхивол

	Хөөрхий би чинь яана гэв.

	 

	ХОЁР ҮХЭР 
(Ардын аман ярианаас)

	 

	Түргэн урсгалт голын дээгүүр нэг маш нарийхан гүүр байжээ. Хоёр үхэр бие биеийн өөдөөс явсаар тэр гүүрний дунд яг мөргөлдөж аль нь ч урагшаа явж чадахгүй болов.

	Үүнд хоёр үхэр нэг зэргээр урагш зүтгэж нэг нэгээ шахаж гарах гээд хоёулаа эврээ хугалмаар мөргөлдөвч хэн хэнээ дийлсэнгүйд нэг үхэр нь:

	— Энэ янзаар бид хоёр хэчнээн зүтгэвч тусгүй. Харин нэг нь хэвтэж нөгөө нь дээгүүр нь даван гарахаас сайн аргагүй. Би хэвтэж байя. Чи миний дээгүүр алхаад гар! гэсэнд нөгөө үхэр ихэд баярлаж, 

	— Үнэхээр зөв арга оллоо. Би хэвтэж байя гээд гүүрний дээр хэвтсэнд нөгөө үхэр алхаж гарсан хойно тэр босож цааш саадгүй гарч явав.

	 

	ОРООМОГ

	 

	Гэнэтхэн өвс цуглуулаад

	Гэнэхэн ямаа ороомог хийжээ.

	Шарсан дороо үзэхэд

	Шатсан үнс үлджээ.

	Утаа гараад савсахад нь

	Ямаа тогооч гайхаж гэнэ.

	 

	БЯЦХАН ХУС

	 

	Нарийхан хус

	Намхан биетэй

	Сэрвийсэн мөчир нь

	Сэвлэг үс шиг

	 

	Жижигхэн хус маань

	Жилдээ ургалаа.

	Яасан ч саглагар юм бэ?

	Ямар ч цагаан юм бэ?

	 

	Хар өглөөгүүр

	Хайртай хус минь

	Сүрэг ямаанд

	Сүйтгэгдэх шахлаа.

	 

	Алтлаг холтсыг нь

	Амтархаж тэд

	Ажиг ч үгүй

	Мэрж байхгүй юу.

	 

	— Бидний шинэ ойд

	Битгий оч! ямаанууд аа!

	 

	Тэр хус маань

	Өтлөлгүй ургасаар

	Тэнгэрт тултал

	Өндөр болог!

	 

	СҮҮЛ ЮУНД ХЭРЭГТЭЙ ЮМ БЭ?

	 

	Зарим амьтад урт сүүлтэй байх юм. Тэдний сүүл ямар хэрэгтэй юм бэ? гэж хоёр жаал маргалдсан гэдэг. Тэгээд хэн нь ч хариулт өгч чадаагүй учраас өвгөн ааваасаа асуусан гэнэ.

	— Өвөө, адуу үхэр хоёрт сүүл ямар хэрэгтэй юм бэ?

	— Сүүлээрээ ялаа хөөдөг юм.

	— Үнэгэнд сүүл ямар хэрэгтэй юм бэ?

	— Сүүлээрээ мөрөө тэмдэглэдэг юм.

	— Хэрэмд сүүл ямар хэрэгтэй юм бэ?

	— Модноос мод дамжиж дүүлэн харайхад нь залж өгдөг юм гэжээ.

	 

	МАРГААН

	 

	Мухар хөх ямаа энэ жил ихэрлэжээ. Нэг ишиг нь ягаан, нөгөөдөх нь цагаан юм. Нэг халуун өдөр мухар хөх ямаа хоёр ишгээ дагуулаад хад руу авирч гарав. Жин үдийн халуун болж өвсний сүүдэр чанх хойно туслаа. Саарал хадны ёроолд ганцхан ишиг багтахаар хэвтэр байв. Энэ хэвтрийг ихэр хоёр ишиг булаалдаж маргав.

	— Хойшоо бай, миний хэвтэр!

	— Үгүй ээ, чи надад өг. Үүнийг би хамгийн түрүүн харсан юм гэж улмаар мөргөлдөж эхлэв.

	Ээж нь хүрч ирээд тэр хэвтрийг хэнд ч өгсөнгүй тэднийг цааш дагуулж явлаа.

	 

	ХЭДГЭНЭ, СҮҮЛ ЭРЭВ

	 

	Хэдгэнэ сүүлтэй болохыг хүссэн учир загасанд очоод:

	— Чиний гоёлд чинь нэмэртэй байдаг сүүлээ надад өгөөч гэжээ. Загас: 

	— Би сүүлээ зүүн тийш нь шарвавал, баруун тийшээ, баруун тийш нь шарвавал зүүн тийшээ явдаг юм. Завинд сэлүүр хэчнээн хэрэгтэй байдаг бол надад сүүл төчнөөн хэрэгтэй гэж гэнэ. Маргааш нь Хэдгэнэ Хавчнаас сүүлийг нь гуйлаа.

	Хавч: 

	— Би чамд сүүлээ өгч болохгүй. Яагаад гэвэл би сүүлэн дээрээ тогтдог. Сүүл намайг хөдөлгөдөг гээд ер халгаасангүй. Хэдгэнэ хэчнээн олон хоног эрэвч сүүл олсонгүй, үүр рүүгээ буцаж яваад сүрэг адуутай дайралдлаа.

	Хамгийн наад захад идэшлэж байсан бор морины сүүлийг авна даа гэж хүнгэнээд хондлой дээр нь сууж орхив. Гэтэл нөгөө морь сүүлээрээ хэдгэнийг ухаан алдтал шарвалаа.

	Бүтэлгүй эрэлчин ингэж хөсөр ойчиж морин туурайд гишгэгдсэн гэдэг.

	 

	ИШИГ ИДЭЖ ОРХИЛОО 
(Үлгэр)

	 

	Баавгай цэцгийг бардам гэж бүгд мэддэг болохоор түүнтэй нөхөрлөх сөн гэж бусад цэцэг төдий л хүсдэггүй юм. Нэгэн үдэш гэрэлт цох хорхой огторгуйд хурц од гялалзахыг үзээд:

	— Хүүе! хиймэл дагуул байна. Би тийм хол нисдэг бол үүний адил гэрэлтэх сэн байхдаа гэхэд, Баавгай цэцэг өрсөн,

	— Чи ч гайгүй хэвтэнэ вий. Харин намайг юу гэж бодно. Би сар шиг дугариг, эвхэж хумхидаг, дэлгэж нээдэг арван илтсээр бүрдсэн шүхэртэй. Та нар харж л байгаарай. Би тэнгэрийн мандал руу нислээ! гэв.

	Энэхүү бардам зантын үгийг сонсоод бүгдээрээ шуугилдлаа. Гэтэл бөөн хар үүл гэнэт цооноглоход их салхин исгэрэв. Бүгд чимээгүй болж ширүүн салхи, аадрын бороог өнгөрүүлэхээр сандарцгаалаа. Баавгай цэцэг нэрээ хичээн дэрсэн хөл дээрээ тогтож ядан дэвжигнэв. Хэдхэн мөч өнгөрөхөд тэр байрандаа байсангүй. Нөгөөх чинь хаачив аа гэж хөршүүд нь гайхав. Салхинд баавгай цэцгийн цайвар ногоон малгай үйрэн хийсэж, зөвхөн иш нь үлджээ.

	Ижлээсээ төөрч өдөржин тэнэсэн нэг ишиг ишийг нь идэж орхилоо.

	— Чи яагаад түүнийг идчихэв. Наадах чинь нүцгэнээр их бардам зогсож байсан шүү! гэж нэл цэцгийн хэлэхэд

	— Өө тийм үү? Мэдсэнгүй. Тун харамсалтай юм болж дээ гэж ишиг хариулж гэнэ.

	 

	 

	 


ЗУГААТАЙ ТҮҮХ

	 

	ХҮЧ

	 

	Эрт урьд цагт хүмүүс тугалыг нялхаас нь эхлэн өдөр бүр өргөх дадлага хийсээр сүүлдээ нас гүйцсэн том үхрийг өргөж чаддаг болж байжээ.

	Эртний Грект Кротон гэдэг хүн том шар өргөж байсан тухай домог бий. Манай улсын Архангай аймагт «Буур Жамъян» гэдэг хүн Халх даяар маш гайхамшигт сод аварга гэж алдаршсан үлэмж хүчтэн байжээ. Энэ хүн шаварт шигдээд олон хүн гаргаж чадаагүй байсан буурыг ганцаараа өргөж суга татсан учир «Буур» гэдэг алдар олжээ.

	 

	ХЭЦҮҮ АЯН 
(Бодлого)

	 

	Эзнээ хаздаг, ижлээ зулгаадаг, хомоо иддэг ийм гурван тэмээгээр нэг хүн аянд явахаар шийдвэрлэжээ. 

	Энэ гурван аюултай тэмээг яаж хөтлөх вэ?

	 

	 

	СЭВС 
Монгол ардын үлгэр

	 

	Хушуу ноён нь нэг албат ардын хүүг баривчлан авч хулгай хийсэн хэрэгт шийтгэх гэж байтал Төмөршилбүүр гэгч мэргэн хүн иржээ. Хонио алдсан баян хүний мэдүүлсэн нь:

	— Энэ албат ардын хүү манай хонийг хулгайлан алж идээд, сэвсэн дээр нь үнсээ асгаж далдалжээ. Хонио төлүүлж авна гэв.

	Албат ардын хүү мэдүүлсэн нь:

	— Ноднин манайх эрээгч үнээнийхээ бярууг алж идээд сэвсэн дээр нь үнсээ асгадаг байсан гэжээ. Төмөршилбүүр өртөөний тэндээс хонины сэвс авчруулж, тамгын газрын тэртээ асгуулаад, мөн тэр бярууны сэвсийг нөгөө талд нь асгуулжээ. Тэгээд голын ширгэн дээр идэшлэж байсан улаан бухтай үхрийг тууж ирээд хонины сэвсэн дээр баахан байлгаад дараа нь бярууны сэвс рүү аваачихад тэр сүрэг үхэр орилолдож эхэлжээ. Төмөршилбүүр:

	— Хушуу ноён үхрээс дор байна. Үхэр бол хонины сэвсэн дээр орилдоггүй, харин үхрийн сэвсэн дээр орилдог юм гэжээ. Хонь хулгайлан алж идсэн гэж албат ардын хүүг гүтгэсэн учир баян хүнийг хэдэн хонь үхрээр торгож торгуулийн хонь үхрийг гүтгэгдсэн албат ардын хүүд олгож хэргийг тасалжээ.

	 

	ХЭД НАСАЛДАГ ВЭ?

	 

	— Мал хэд насалдаг вэ? гэж хоёрдугаар ангид суралцдаг дүү маань асуув. Би түүнд:

	— Адуу 30 жил, тэмээ 65 жил, үхэр 23 жил, хонь ямаа 15 жил насалдаг гэж хариуллаа.

	 

	ЗУРГААН ТОЛГОЙТОЙ УНАГА

	 

	Манай төрийн өмнө юм байжээ. Говийн нэгэн айлд гүүнээс нь зургаан толгойтой унага төржээ. Түүний голын ноёлох толгой янцгаахад хажуугийн бусад толгойнууд нь дагаж маш хөөрхнөөр янцгааж байв. Түүнийг үзсэн хүн бүр «Хачин юм», «үзэгдээгүй юм» гэж гайхан шагшина.

	Лам нар тэр унагыг ад чөтгөр гэж үзэж дарахаар зэхэж байв. Гэтэл тэндхийн хушуу ноён харь газар явж энэ тэр юм үзэж, нүд тайлсан хүн байсан тул хятад газрын танил музейд зургаан толгойтой унагыг эхтэй нь хамт худалдахаар шийджээ. Тэгээд эзнээс нь авахаар хиа нартайгаа явж байтал, замын хажуугийн дэрснээс шувуу сүрхийн нисэж, унасан морийг нь үргээж, ноёныг унагажээ. Ноён хөгшин хүн байсан болохоор ойчихдоо бэртэж гараа хугалав. Төлөгчөө дуудуулж өөрийн бэртсэн учрыг асуувал:

	— Зургаан толгойтой унага мал биш. Та урьд гүрвэлийн өндөг хагалж, эмэгчин гүрвэлийн уй гашуу хорсголыг хүргэсэн байна. Эмэгчин гүрвэл унага болж төрөөд манай хушууг баллах тавилантай юм. Даруйхан түүнийг дарахгүй бол болохгүй гэж төлөгч худал айлдаж дөвчигнөжээ.

	Удалгүй зургаан толгойтой унаганы богинохон намтар яргачны гарт төгсөв.

	 

	ЗӨГНӨГЧИД

	 

	Өвгөн аав бид хоёр ахынд айлчлах болов. Бид хагас өртөө хэр яваад мориндоо агсагдаж түр амрахаар суулаа. Өвгөн аав тэнгэрийн хаяа ширтэж хурдлахгүй бол замдаа бороонд шалба цохиулах нь байна гэв. Тэнгэр цэв цэлмэг байсан болохоор энэ үгэнд би гайхаад:

	— Та яаж мэдэв? гэж асуув.

	— Чи харахгүй юу. Шиншээ цэцэг дэлгэж бороо орохыг зөгнөж байна гэв.

	— Тэгвэл ийм зөгнөгч ургамлууд өөр бий юу? гэхэд

	— Байлгүй яах вэ. Хад гэдэг жимсний бутны навч ширүүн бороо орохын өмнө хумхиж, тэнгэр цэлмэмэгц дэлгэдэг.

	Алтан хундага цэцэг хумхивал бороо орно. Гичгэнэ цэцэг бороо угтаж дэлгэнэ. Хонхон цэцэг, илгэнэ сэдэргэнэ өвс навчаа хумхиж бороог хүлээнэ.

	Хууччуул ийм ургамлыг задын1 ургамал гэдэг юм гэж ярив.

	 


1964 оны хэвлэлийн Хэвлэн нийтлэлийн мэдээлэл:

	 

	СУРГУУЛИЙН БАГА ДУНД НАСНЫ ХҮҮХДИЙН НОМЫН САНД

	 

	Ч. АРЬЯАСҮРЭН

	 

	МАЛЧНЫ УХААН

	 

	Редактор Д. Мягмар

	Зургийг Д. Доржжанцан

	Зургийн редактор Д. Цэвээнсүрэн

	Техник редактор Б. Дашлэгцэг

	Хянагч Ц. Доржсүрэн, М. Лхаажав

	 

	А—18262 

	Зах № 445

	 

	1964 оны 8 дугаар сард хэвлүүлэхээр Хэвлэлийн комбинатад шилжүүлж 1965 оны 1 сард 10000 ширхэг хэвлэв. 

	Цаасны хэмжээ 60X92 1/16 хэвлэлийн хуудас 5

	Сүхбаатарын нэрэмжит Хэвлэлийн комбинатад хэвлэв. Улаанбаатар Сүхбаатарын талбай, 2.

	
Тайлбар

		[←1]
	 Зад — бороо оруулах гэсэн үг.

